
ᐅᑏᓐᓇᓲᒥᒃ ᐆᒻᒪᖅᑯᓯᐅᕆᓂᖅ ᓄᓇᕘᒥ  
ᓄᓇᕗᑦ ᐅᓪᓗᒥ ᐆᒻᒪᖅᑯᓯᐅᕆᔪᓐᓇᖏᑦᑐᖅ ᓄᓇᓕᐅᑕ ᓯᓚᑖᒍᑦ ᐅᑏᓐᓇᓲᓂᒃ ᓱᓇᒃᑯᑖᓂᒃ ᐊᑐᖅᖢᑎᒃ. ᐅᓪᓗᒥᒧᑦ, ᓄᓇᕗᑦ 

ᑐᓐᖓᕕᖃᐃᓐᓇᖅᑐᖅ ᑎᑭᑎᑕᐅᓲᓂᒃ ᐅᖅᓱᐋᓗᔅᓴᔭᓂᒃ ᐃᒐᓯᐅᑎᓂᒃ ᐆᒻᒪᖅᑯᓯᐅᕆᔾᔪᑎᖏᓐᓄᑦ ᓄᓇᓕᓐᓂ. ᑕᐃᒪᓕ ᐊᓯᖃᕋᑎᒃ 

ᐆᒻᒪᖅᑯᓯᐅᕆᔨᓂᒃ ᓄᓇᕘᒥ, ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓ (ᖁᓪᓕᒃᑯᑦ) ᑲᒪᒋᔭᖃᖅᖢᑎᒃ 25−ᓂᒃ ᐊᑐᓃᖓᔪᑦ 

ᐊᐅᓚᐅᑎᖃᕝᕕᖏᓂᒃ ᐃᒐᓯᐅᑎᒧᑦ ᐆᒻᒪᖅᑯᓯᐅᕆᔪᑦ ᐊᑐᓂᑦ 25 ᓄᓇᕘᒥ ᓄᓇᓕᒋᔭᖏᓐᓂ. ᐊᑐᓂ ᐊᕐᕌᒍᒥ, ᐃᒻᒪᖄ 55 ᒥᓕᐊᓐ ᓖᑕᐃᑦ 

ᐃᒐᓯᐅᑎᒥᒃ ᓂᐅᕕᕋᓲᑦ ᐊᑭᖃᖅᐸᒃᖢᓂ ᑎᑭᐅᒪᔪᒧᑦ $54 ᒥᓕᐋᓐ ᑖᓚᓂᒃ. ᐃᒐᓯᐅᑎ ᐅᒥᐊᔾᔪᐊᒃᑯᑦ ᐊᐅᔭᖓᓂ ᑎᑭᑎᑕᐅᑦᑕᖅᖢᑎᒃ 

ᖃᑦᑕᐅᔭᔾᔪᐊᖁᑎᖏᓐᓄᑦ ᑐᖅᑯᖅᑕᐅᓪᓗᑎᒃ ᐊᑐᓂ ᓄᓇᓕᖏᓐᓂᒃ. ᐅᖅᓱᖓ ᐊᓱᐃᓛᒃ ᐊᑐᖅᖢᓂ ᐊᕐᕌᒍᒧᑦ ᐊᐅᓚᐅᑎᖏᑦ 

ᐆᒻᒪᖅᑯᓯᐅᕆᕙᓪᓕᐊᓗᑎᒃ ᖁᓪᓕᒃᑯᑦ ᐱᔨᑦᑎᖅᑕᖏᓐᓄᑦ. 

ᖁᓪᓕᒃᑯᑦ ᐅᓪᓗᒥ ᐊᐅᓚᐅᑎᖃᕝᕕᖏᑦ 13 ᑖᒃᑯᓇᓐᖓᑦ 25−ᓂᒃ ᐅᖓᑕᐅᔾᔨᔾᔪᑎᖃᖅᑐᑦ ᐊᐅᓚᐅᑎᖏᑕ ᐊᕐᕌᒍᖁᑎᓕᐊᖏᓂᒃ 

ᐱᑐᖃᐅᓗᐊᓕᕋᒥᓪᓗ ᖁᓄᑐᓕᖅᖢᑎᒃ ᓄᑖᕈᕆᐊᖃᖅᐸᒃᖢᑎᒃ ᑭᖑᕝᕕᖅᑕᐅᓪᓗᑎᓪᓗ ᐊᐅᓚᐅᑎᖏᑦ. ᖁᓪᓕᒃᑯᑦ ᐊᐅᓚᔾᔪᑎᖏᑦ ᑮᓇᐅᔭᑦ 

ᓈᒻᒪᑦᑑᒐᓗᐊᑦ ᐅᓪᓗᒥ ᐊᐅᓚᔾᔪᑎᖏᓄᑦ ᐊᑐᕆᐊᖃᓲᖏᓐᓄᑦ, ᑭᓯᐊᓂᓕ ᓈᒻᒪᒍᓐᓇᖏᒻᒪᑕ ᑮᓇᐅᔭᖏᑦ ᑕᒪᐃᓐᓂᒃ ᓴᓂᕝᕙᐃᒋᐊᔅᓴᖅ 

ᑭᖑᕝᕕᐅᑎᔅᓴᖏᓐᓄᑦ ᐃᑦᑕᓐᓂᓕᖅᑐᓄᑦ ᐊᐅᓚᐅᑎᖃᕝᕕᓄᑦ. ᖁᓪᓕᒃᑯᑦ ᐅᓪᓗᒥ ᐊᑐᖅᑐᐊᓲᑦ ᑮᓇᐅᔭᓂᒃ ᐱᖁᑎᔾᔪᐊᓄᑦ 

ᐊᑐᓐᓂᐊᖅᑕᒥᓐᓂᒃ ᓴᓇᔭᖃᕋᓱᓕᕌᖓᒥᒃ ᐊᐅᓚᐅᑎᖃᕝᕕᖏᓐᓂᒃ.  

ᑖᓐᓇ ᑯᐊᐳᕇᓴᐅᔪᖅ ᐃᒐᓯᐅᑎᓅᖅᑐᓂᒃ ᐊᐅᓚᐅᑎᖃᕝᕕᓂᒃ ᑭᖑᕝᕕᐅᑎᔅᓴᖏᓐᓂᒃ ᓯᕗᓕᐅᕆᔭᖃᕋᓱᓐᓂᒻᒥᒃ, ᑭᓯᐊᓂᓕ, ᑖᓐᓇ 

ᐊᑐᖅᑐᐊᕆᐊᖃᓐᓂᖓ ᐃᓱᖃᓐᓂᖏᓄᑦ ᐊᑐᐃᓐᓇᐅᖃᖏᓐᓂᖏᓄᓪᓗ ᓱᓇᒃᑯᑖᓂᒃ ᑐᓗᕈᑎᖃᓲᖑᕗᖅ. ᐊᖏᔫᑎᑦ ᐱᖁᑎᔾᔪᐊᑦ 

ᓄᑖᕈᕆᐊᕆᔾᔪᑎᑦ ᖁᓪᓕᒃᑯᑦ ᐱᑐᖃᕈᖅᐸᓪᓕᐊᔭᖏᓄᑦ ᐊᐅᓚᐅᑎᖃᕝᕕᑦ ᓴᓇᔭᐅᒪᓂᖏᑦ ᐊᐅᓚᔾᔪᑎᒋᓲᖏᓪᓗ ᓴᖅᑭᒋᐊᓖᑦ 

ᑲᒪᒋᓂᐊᕈᑦᑎᒍᑦ ᓄᓇᕘᒥᐅᑦ ᐊᑐᐃᓐᓇᕈᕝᕕᐅᓯᒪᓂᐊᕈᑎᒃ ᐅᓗᕆᐊᓇᖏᑦᑐᒥᒃ ᖃᒥᑦᑕᖏᑦᑐᒥᓪᓗ ᐆᒻᒪᖅᑯᓯᕆᔭᐅᓂᒻᒥᒃ. ᑕᐃᒪᓕ 

ᓴᓇᔭᐅᓂᖏᑦ ᐃᓕᔭᐅᕙᓪᓕᐊᓂᖏᓪᓗ ᓄᑖᖑᔪᑦ ᐃᒐᓯᐅᑎᒧᑦ ᐊᐅᓚᐅᑎᖃᕝᕕᖏᓐᓂᒃ ᐊᑭᑭᓐᓂᖅᓴᐅᔫᒐᓗᐊᑦ ᓴᓇᒋᐊᖏᑕ 

ᐃᓕᔭᐅᒋᐊᖏᑕᓗ ᐅᑏᓐᓇᓲᑦ ᐆᒻᒪᖅᑯᓯᐅᕆᔾᔪᑎᓄᑦ ᓄᒃᑭᓪᓚᐅᑎᖃᐅᓯᖏᓄᑦ, ᐊᖏᔪᐋᓗᒻᒥᒃ ᐊᕐᕌᒍᒐᓴᓄᓪᓗ ᐊᑭᖃᓲᖑᕗᑦ ᑕᑯᓇᒃᖢᒋᑦ 

ᐅᖅᓱᐋᓗᔅᓴᒥᒃ ᓂᐅᕕᕋᓐᓂᕆᓲᖏᑦ. ᑕᒪᓐᓇ ᐃᒐᓯᐅᑎᐅᑉ ᓂᐅᕕᕋᕈᑎᖏᑕ ᑮᓇᐅᔭᖅ ᐊᖏᓛᖑᐃᓐᓇᓲᖑᕗᖅ ᖁᓪᓕᒃᑯᑦ ᐊᕐᕌᒍᑕᒫᖅ 

ᑮᓇᐅᔭᖅᑑᑎᔅᓴᓕᐊᕆᔭᖏᓐᓂᒃ.  

ᑖᓐᓇ ᑯᐊᐳᕇᓴᐅᔪᖅ ᑲᔪᓰᓐᓇᖅᖢᑎᒃ ᕿᓂᓲᑦ ᒪᑐᐃᕈᑎᔪᓂᒃ ᐊᖅᐸᓯᒋᐊᕋᓱᒃᖢᒋᑦ ᓄᓇᕘᑉ ᑐᓐᖓᕕᖃᓗᐊᓐᓂᖓ ᐃᒐᓯᐅᒻᒥᒃ 

ᓴᓇᔭᖃᕋᓱᐃᓐᓇᓲᖑᓪᓗᑎᒃ ᓄᓇᕘᒥᐅᑦ ᐊᑐᐃᓐᓇᕈᖅᑕᐅᓂᖏᑕ ᑲᔪᓰᓐᓇᕈᓐᓇᖅᑐᒥᒃ ᐆᒻᒪᖅᑯᓯᕆᔾᔪᑎᓂᒃ ᐊᑐᕋᔅᓴᑦ ᐅᑏᓐᓇᓲᑦ 

ᐆᒻᒪᖅᑯᓯᕆᔾᔪᑎᓕᐅᕈᑎᖏᑦ ᐊᑐᕋᓱᒃᖢᒋᑦ. ᓴᓂᕌᒍᑦ ᐃᒐᓯᐅᑎᐅᑉ ᐃᓱᖅᑐᖅᑐᑦ ᐊᐅᓚᐅᑎᖃᕝᕕᖏᓂᑦ, ᑖᒃᑯᐊ ᐊᑭᑐᓛᑦ ᑮᓇᐅᔭᑦ 

ᐊᑐᓲᖑᕗᑦ ᐅᑏᓐᓇᖅᑐᓄᑦ ᐆᒻᒪᖅᑯᓯᐅᕆᔾᔪᑎᓕᐊᓄᑦ ᐱᒋᐊᖅᑕᐅᓇᓱᒍᑖᓂ ᓴᓇᔭᐅᕙᓪᓕᐊᕈᑖᑕ ᐃᓗᐊᒍᑦ. ᑖᒃᑯᐊ ᐊᑭᑐᓛᑦ ᑮᓇᐅᔭᑦ 

ᓴᓇᔭᐅᓂᖏᓐᓄᑦ ᐊᑭᓕᕌᖓᑕ, ᐊᑭᑐᓂᕆᔭᖓ ᐆᒻᒪᖅᑯᓯᐅᕆᓂᐅᑉ ᐃᓱᖃᓪᓗᐊᑕᓲᖅ ᐸᖅᑭᒃᖠᕆᓂᒻᒥᒃ ᓄᒃᑭᓪᓚᐅᑎᓄᑦ ᐅᐊᔭᖏᓄᓪᓗ 

ᐆᒻᒪᖅᑯᓯᐅᕇᓐᓇᑐᐃᓐᓇᓕᓐᓂᐊᓄᑦ. ᐃᒐᓯᐅᒻᒧᑦ ᐊᑐᖅᑐᓄᑦ ᐊᐅᓚᐅᑎᖃᕝᕕᓄᑦ, ᐊᖏᔫᑎᓂᒃ ᓴᓇᔭᐅᓂᐊᑕ ᑮᓇᐅᔭᖏᓐᓂᒃ ᓴᖅᑭᑦᑐᖃᓲ* 

ᐅᖅᓱᔅᓴᖓᓄᑦ ᐸᖅᑭᔭᐅᔾᔪᑎᖏᓄᓪᓗ ᐊᐅᓚᐅᑎᐋᓗᖏᑦ ᓴᓇᓯᒪᓕᕋᓗᐊᖅᑎᓪᓗᒋᑦ.  

ᐱᓕᕆᐊᖃᖅᖢᑎᒃ ᓴᖅᑮᓇᓱᐊᓐᓂᒻᒥᒃ ᐊᑭᓕᖅᓱᒐᓐᓂᖅᑐᒥᒃ ᑲᔪᓰᓐᓇᕈᓐᓇᖅᑐᒥᓪᓗ ᐆᒻᒪᖅᑯᓯᐅᕆᓂᒻᒥᒃ ᐱᔨᑦᑎᖅᑕᖏᓐᓄᑦ, ᖁᓪᓕᒃᑯᑦ 

ᕿᓃᓐᓇᖅᑐᖅ ᐅᑏᓐᓇᓲᑦ ᐆᒻᒪᖅᑯᓯᐅᕆᔾᔪᑎᖏᓐᓂᒃ ᓯᐅᒻᒪᐃᔾᔪᑎᖏᓂᓪᓗ ᓄᓇᕗᑦ ᐊᑐᓗᐊᖁᓇᒍ ᐃᒐᓯᐅᒻᒥᒃ ᓲᓪᓗ ᓴᓇᔭᐅᓇᓱᓐᓂᖓ 

ᐃᖃᓗᐃᑦ ᐃᒥᒻᒧᑦ ᐆᒻᒪᖅᑯᓯᐅᕆᔾᔪᑎᒥᒃ ᓴᓇᔭᐅᓂᖓᓂᒃ.  

ᐃᖃᓗᓐᓂ ᐃᒥᒻᒧᑦ ᐆᒻᒪᖅᑯᓯᐅᕈᑎᒧᑦ ᓴᓇᓂᖅ  
ᑖᓐᓇ ᐃᖃᓗᓐᓂ ᐃᒥᒻᒧᑦ ᐆᒻᒪᖅᑯᓯᐅᕆᔾᔪᑎᒥᒃ ᓴᓇᔭᐅᓂᖓ ᐱᒋᐊᖅᑕᐅᓂᑯ ᐊᕐᕌᒍᐊᓂ 2005 ᑕᐅᑦᑐᒐᕆᔭᐅᓪᓗᓂ ᐊᕐᕌᒍᒐᓴᑦ ᐃᓗᐊᓄᑦ 

ᐸᓐᓈᖑᓪᓗᓂ ᐆᒻᒪᖅᑯᓯᐅᕆᕝᕕᔅᓴᖅ ᓴᖅᑮᒐᔭᖅᑐᖅ ᑲᔪᓰᓐᓇᓲᒥᒃ, ᐊᑭᓕᒐᔅᓴᐅᔪᒥᒃ ᖃᒥᑦᑕᖏᑦᑐᒥᓪᓗ ᐆᒻᒪᖅᑯᓯᐅᕆᓂᒻᒥᒃ 

ᐊᑐᖅᑕᐅᔪᓐᓇᖅᑐᒥᒃ ᓄᓇᕘᑉ ᐊᖓᔪᖅᑲᐅᑎᖃᕝᕕᖓᓂ. ᐊᑐᕋᓱᑦᑕᖅ ᓴᓇᓂᐅᔪᖅ ᐊᔭᐅᖅᑕᐅᓪᓗᓂ ᐊᑭᓕᖅᓱᐃᔨᑦ ᐆᒻᒪᖅᑯᑎᒧᑦ 

ᐱᔪᒪᓂᖃᓐᓂᖏᓐᓄᑦ ᐅᖅᓱᐋᓘᓐᖏᑦᑐᒃᑯᑦ ᐆᒻᒪᖅᑯᓯᕆᔾᔪᑎᓂᒃ ᐊᑭᑦᑐᑳᓪᓚᖃᑦᑕᖁᓇᒋᑦ ᐊᑭᓕᖅᓱᒐᐅᔪᑦ.  

ᒪᕐᕉᒃ ᐃᓂᐅᔫᒃ, ᕿᑭᕐᕆᔮᕝᕕᒃ ᐊᒻᒪᑦᑕᐅᖅ ᓄᓐᖓᕉᑉ ᓂᒋᖓ, ᓂᕆᐊᒐᐅᓯᒪᔫᑉ ᐊᑭᑭᓛᖑᔪᓐᓇᖅᑑᒃ ᑲᔪᓯᑦᑎᐊᕈᓐᓇᓛᓪᓗ ᐃᓗᐃᑦᑐᒥᒃ 

ᖃᐅᔨᓵᖃᕝᕕᐅᓚᐅᖅᑎᓪᓗᒋᒃ. ᑖᒃᑯᓇᓂ ᓄᓇᓂᒃ, ᓴᓇᔭᐅᓂᖏᑦ ᓯᒥᑦᑐᐃᕕᖏᓐᓂᒃ ᓴᖅᑮᒐᔭᖅᑐᑦ ᓯᒥᑦᑐᖅᓯᒪᔪᒥᒃ ᐃᒪᖅᑐᓂᖃᓪᓗᓂ 

ᑕᓯᓕᐊᖑᔪᖅ ᑯᕖᓐᓇᕈᓐᓇᖁᓪᓗᒍ ᐆᒻᒪᖅᑯᓯᐅᕆᓗᓂ. ᐃᒥᒻᒧᑦ ᐆᒻᒪᖅᑯᓯᐅᕆᔾᔪᑎ ᓴᖅᑮᔪᓐᓇᕋᔭᖅᑐᖅ ᐆᒻᒪᖅᑯᓯᕆᓂᒻᒥᒃ ᐃᒥᖓᓂᒃ 

ᐊᑐᓪᓗᑎᒃ ᖁᓕᒃᑯᑦ ᐃᖃᓗᓐᓂ ᐱᔨᑦᑎᖅᑕᖏᓐᓄᑦ. ᒪᕐᕉᒃ ᐃᓂᐅᔫᒃ ᓂᕈᐊᖅᓯᒪᔭᐅᔫᒃ ᐱᕕᖃᖅᑑᒃ ᓴᖅᑮᔪᓐᓇᕋᔭᖅᖢᑎᒃ ᐃᒪᖃᓐᓂᖏᒍᑦ 

ᐆᒻᒪᖅᑯᓯᕆᓂᒻᒥᒃ ᐊᕐᕌᒍᓕᒫᒧᑦ ᐅᑭᐅᖅᑕᖅᑐᒥ ᐃᒪᖅᑐᓂᖏᑦ ᓈᒻᒪᐃᓐᓇᕈᓐᓇᕈᑎᒃ. ᐊᔾᔨᖏᓂᒃ ᓴᓇᐅᒪᓂᓖᑦ ᐆᒻᒪᖅᑯᓯᕆᔾᔪᑎᑦ 

ᐊᔾᔨᐸᓗᖏᑦ ᐃᖃᓗᓐᓂ ᐃᒥᒻᒧᑦ ᐆᒻᒪᖅᑯᓯᐅᕆᔾᔪᑎᒥᒃ ᓴᓇᔭᐅᓂᖓᓄᑦ ᑲᔪᓯᑦᑎᐊᖅᓯᒪᓂᑯᑦ ᐅᑭᐅᖅᑕᖅᑐᒥ ᓲᓪᓗ ᓄᓇᔅᓯᐊᖅ, ᔫᑳᓐ ᐊᒻᒪᓗ 

ᐊᓛᔅᑲ.  

ᑕᐃᒪᓕ ᐆᑦᑑᑎᖃᓐᓇᑕ ᐊᑕᐅᓯᐋᓗᒻᒥᒃ ᐅᑏᓐᓇᓲᑉ ᐆᒻᒪᖅᑯᓯᓕᐅᕆᔾᔪᑖᓂᒃ ᐊᖏᓂᖅᓵᓗᒻᒥᒃ ᓴᖅᑮᖃᑦᑕᕋᔭᖅᑐᒥᒃ ᐃᖃᓗᐃᑦ 

ᐊᑐᕆᐊᓕᖏᓐᓂᒃ, ᐊᑐᓕᖅᑎᑕᐅᓂᖓ ᑖᔅᓱᒪᐅᑉ ᐃᖃᓗᓐᓂ ᐃᒥᒻᒧᑦ ᐆᒻᒪᖅᑯᓯᐅᕆᔾᔪᑎᒥᒃ ᓴᓇᔭᐅᓂᖓ ᑲᔪᓯᒐᔭᖅᑐᖅ ᒪᕐᕉᑎᒍᑦ 

ᐊᕕᒃᓯᒪᓂᒃᑯᑦ. ᑖᓐᓇ ᕿᑭᕐᕆᔮᕝᕕᐅᑉ ᓄᓇᖓ ᓂᕆᐅᒋᔭᖅ ᐅᓪᓗᒥ ᐃᖃᓗᓐᓂ ᐆᒻᒪᖅᑯᓯᖃᕆᐊᖃᓐᓂᖓ ᓇᓪᓕᕈᓐᓇᕋᔭᓐᓂᐊᓂᒃ ᑖᓐᓇᓗ 

ᓄᓐᖓᕉᑉ ᓂᒋᖓᑕ ᓄᓇᖓ ᓴᓇᔭᐅᕙᓪᓕᐊᒐᔭᖅᖢᓂ ᓯᕗᓂᑦᑎᓐᓂ ᐆᒻᒪᖅᑯᓯᓕᐊᖑᔪᖅ ᓯᒥᔅᓯᒪᔪᒧᑦ ᐊᒥᒐᓗᐊᓕᕈᓂ. ᑖᓐᓇ ᐊᒡᒍᖅᓯᒪᓂᐊ 

ᐱᔭᕆᐊᑭᓐᓂᖅᓴᖅ ᑎᑭᑦᑕᕆᐊᖓᓂᒃ ᐱᔾᔪᑎᒋᓪᓗᒍ ᐆᒻᒪᖅᑯᑎᓕᐅᕝᕕᖓ ᓴᓇᔭᐅᑕᐃᓐᓇᕋᔭᒻᒪᑦ ᐊᖏᓂᖅᓴᒥᒃ ᓴᖅᑮᔭᕆᐊᖃᓕᕈᑦᑕ. ᑕᒪᒃᑯᐊ 

ᐊᒡᒍᖅᓯᒪᔪᒥᒃ ᐊᐅᓚᓂᖃᓐᓂᖅ ᑎᑭᑕᔅᓴᐅᓂᖅᓴᐅᕗᖅ ᕿᒥᕐᕈᓪᓗᒋᑦ ᐊᑐᖅᑕᐅᔪᒪᓂᖃᓐᓂᖏᑦ ᐊᒻᒪᓗ ᐊᑭᑐᓂᕆᔭᖏᑦ 

ᓴᓇᔭᐅᔾᔪᑎᔅᓴᕆᔭᖏᑦ ᑮᓇᐅᔭᑦ.  

  
ᕿᑭᕐᕆᔮᕝᕕᒃ ᑖᓐᓇ 12.5 ᒪᒐᕚᑦ (ᐊᐅᓚᔾᔭᒐᖓ) (MW) 

ᓯᒥᑦᑕᐅᔪᒧᑦ ᐃᒪᖃᕝᕕᔅᓴᖅ 60 ᑭᓛᒥᑕᒥᒃ ᐅᖓᓯᓐᓂᓕᒃ 

ᓂᒋᖅᐸᓯᐊᑕ ᐃᖃᓗᐃᑦ. ᐆᒻᒪᖅᑯᓯᐅᕆᔭᖅ ᐅᐊᔭᒃᑯᑦ 

ᓯᐊᒻᒪᒃᑕᐅᓗᓂ ᐃᖃᓗᓐᓄᑦ ᐊᑐᓪᓗᑎᒃ 84-ᑭᓛᒥᑕᒥᒃ 

ᐅᐊᔭᖁᑎᒋᔭᖓᓂᒃ.  

ᓄᓐᖓᕉᑉ ᓂᒋᖓ ᑖᓐᓇ 7.3 ᒪᒐᕚᑦ (ᐊᐅᓚᔾᔭᒐᖓ) (MW) 

ᓯᒥᑦᑕᐅᔪᒧᑦ ᐃᒪᖃᕝᕕᔅᓴᖓ ᐊᔾᔨᐸᓗᖓ ᕿᑭᕐᕆᔮᕝᕕᐅᑉ. 

ᓴᓇᔭᐅᒍᓂ ᑲᑉᐳᑎᔭᐅᒐᔭᖅᑐᖅ ᐅᐊᔭᖃᐅᑎᖓᓄᑦ ᓴᓇᔭᖅ ᑕᐃᑯᖓ 

ᕿᑭᕐᕆᔮᕝᕕᐅᑉ ᐆᒻᒪᖅᑯᓯᐅᕝᕕᖓᓄᑦ.  

ᐃᑲᔪᐃᓂᖏᑦ  
ᑕᐃᒪᓕ ᐱᔪᒥᓇᕈᑎᑕᖃᒻᒪᑦ ᑕᑯᔅᓴᕈᕈᑎᒥᒃ ᑮᓇᐅᔭᓂᒃ ᑐᖅᑯᐃᔭᖃᓐᓂᒻᒧᑦ ᑖᔅᓱᒧᖓ ᐃᖃᓗᓐᓂ ᐃᒥᒻᒧᑦ ᐆᒻᒪᖅᑯᓯᐅᕆᔾᔪᑎᒥᒃ 

ᓴᓇᔭᐅᓂᖓᓄᑦ ᑐᓐᖓᕕᒋᓪᓗᒍ ᐊᖏᔫᔪᒥᒃ ᓴᓂᒧᓪᓗ−ᓯᐊᒻᒪᑦᑐᓂᒃ ᐃᑲᔪᐃᔾᔪᑎᔅᓴᓂᒃ ᓴᖅᑮᒐᔭᖅᑐᖅ ᓄᓇᕘᒥᐅᓄᑦ ᓴᓇᔭᐅᓐᓂᕈᓂ. 

ᓴᓇᔭᐅᓂᖓ ᐊᕐᕌᒍᒐᓴᓄᑦ ᐸᓐᓈᕆᔭᐅᓯᒪᕗᖅ ᐆᒻᒪᖅᑯᓯᓕᕆᓂᒃᑯᑦ ᐊᑯᓂᐋᓗᒃ ᓴᖅᑮᔪᓐᓇᖁᓪᓗᒍ ᑮᓇᐅᔭᑎᒍᑦ, ᐊᕙᑎᑦᑎᒍᑦ 

ᐃᓅᖃᑎᒋᓐᓂᑦᑕᓗ ᐃᑲᔪᐃᔾᔪᑎᖏᓐᓂᒃ ᓄᓇᕘᒧᑦ ᐊᑭᒃᖠᒋᐊᕆᓗᓂ ᐊᓐᓇᐅᒪᓇᓱᐊᓐᓂᒻᒥᒃ ᐱᔅᓇᓯᖃᓐᓂᒻᒧᓪᓗ ᐃᖃᓗᒻᒥᐅᓄᑦ. ᑕᑯᓪᓗᒍ 

ᑕᒪᐃᓐᓄᑦ ᐊᑦᑐᐃᓂᖏᑦ ᐃᒥᒻᒧᑦ ᓯᒥᑦᑎᕆᓃᑦ ᐆᒻᒪᖅᑯᓯᐅᕆᔾᔪᑕᐅᓲᑦ, ᓴᖅᑭᑎᕆᓲᕆᔭᖏᓪᓗ ᐅᑯᓄᖓ, ᑕᑯᔅᓴᐅᔪᓄᑦ ᐃᓅᖃᑎᒌᓄᓪᓗ 

ᐱᖁᑎᔾᔪᐊᑦ ᓴᓇᔭᐅᕙᓪᓕᐊᓂᖏᓄᑦ, ᐃᖅᑲᓇᐃᔭᖅᑎᑦᑎᓂᒃᑯᑦ, ᐱᓕᒻᒪᔅᓴᐅᑎᒃᑯᑦ ᐃᓕᓐᓂᐊᕈᑎᖏᑎᒍᓪᓗ, ᐱᔅᓇᓯᓄᑦ ᒪᑐᐃᕈᑎᔪᓂᒃ 

ᐱᖅᑯᓯᖃᖅᑎᓄᓪᓗ ᐃᑲᔪᖅᑐᐃᔾᔪᑎᔅᓴᖏᓄᑦ. 

ᓄᓇᕘᒥ ᐆᒻᒪᖅᑯᓯᐅᕆᔾᔪᑎᖏᑕ ᐊᑭᖏᑦ ᖁᑦᑎᓛᖑᔭᕇᒻᒪᑕ ᑲᓇᑕᓕᒫᒥᑦ. ᐃᓚᖏᓂ ᓄᓇᕘᑉ ᓄᓇᓕᖏᓂ ᐆᒻᒪᖅᑯᑎᒧᑦ ᐊᑭᖏᑦ 

ᐅᖓᑖᓅᖓᓲᑦ $1 ᐊᑐᓂ ᑭᓗᕚᑦ ᐃᑲᕐᕋᖏᓄᑦ. ᐊᑭᖓ ᐃᒐᓯᐅᑎᐅᑉ ᐊᑐᖅᑕᖅ ᐆᒻᒪᖅᑯᓯᐅᕆᓂᒻᒧᑦ ᓄᓇᕘᒥ ᐊᑭᑦᑐᕆᖃᑦᑕᖅᐳᖅ 

ᑕᒪᒃᑯᓂᖓ ᐊᑭᓕᐅᑎᔅᓴᖏᓐᓂᒃ. ᐊᑐᓕᖅᑕᐅᓐᓂᕈᓂ ᐃᒥᒻᒧᑦ ᓯᒥᑦᑎᕆᓯᒪᔪᒥᒃ ᐆᒻᒪᖅᑯᓯᕆᔾᔪᑎᖓᓂᒃ, ᓄᓇᖃᖅᑏᑦ ᐱᔅᓇᓯᖃᖅᑏᓪᓗ 

ᓂᕆᐅᒍᓐᓇᕋᔭᖅᑐᑦ ᐊᑭᑭᓐᓂᖅᓴᒥᒃ ᐊᑭᓕᖅᓱᐃᖃᑦᑕᕋᔭᓐᓂᒻᒥᓂᒃ.  

ᐃᒥᒻᒧᑦ ᓯᒥᑦᑎᕆᓂᒃᑯᑦ ᐆᒻᒪᖅᑯᓯᕆᓂᖃᓐᓂᐊ ᐃᖃᓗᓐᓂ ᐊᖅᐸᓯᕆᒐᔭᖅᐳᖅ ᑯᐊᐳᕇᓴᐅᔫᑉ ᐊᕐᕌᒍᑕᒫᒧᑦ ᐃᒐᓯᐅᑎᒧᒃ ᐊᑐᓲᖏᓂᒃ ᐃᒻᒪᖄ 

ᐱᖓᓲᒍᑎᒃ ᐊᑕᐅᓯᓪᓗᐊᒻᒥᒃ. ᑖᒃᑯᓇᓐᖓᑦ ᓂᐅᕕᓲᑦᑎᓐᓂᒃ 55 ᒥᓕᐊᓐ ᓖᑕᓂᒃ ᐃᒐᓯᐅᑎ ᖁᓪᓕᒃᑯᓐᓂᑦ ᐊᕐᕌᒍᒧᑦ, ᐃᖃᓗᐃᑦ ᐃᒻᒥᒃᑯᑐᐊᖅ 

ᐊᑐᓲᖑᕗᖅ 15 ᒥᓕᐊᓐ ᓖᑕᓂᒃ ᐃᒐᓯᐅᑎᒥᒃ. ᓴᓇᔭᐅᒍᓂ ᓯᒥᑦᑕᕝᕕᒃ ᕿᑭᕐᕆᔮᕝᕕᒻᒥ ᑕᐃᒫᒃ ᐱᕕᖃᖅᐳᖅ ᑭᖑᕝᕖᔪᓐᓇᓐᓂᒻᒥᒃ 21 ᒥᓕᐊᓐ 

ᓖᑕᓂᒃ ᐃᒐᓯᐅᒻᒥᒃ ᑖᓐᓇᓗ ᓄᓐᖓᕉᑉ ᓂᒋᖓ ᑭᖑᕝᕖᒃᑲᓐᓂᕋᔭᖅᖢᓂ 12 ᒥᓕᐊᓐ ᓖᑕᒃᑲᓐᓂᓐᓂᒃ. ᑕᐃᒪᐃᒻᒪᑦ, ᐃᖃᓗᐃᑦ 

ᐆᒻᒪᖅᑯᓯᕆᓂᒻᒧᑦ ᐊᑐᕆᐊᓕᖏᑦ ᐊᖏᓕᕙᓪᓕᐊᑎᓪᓗᒋᑦ, ᑭᖑᕝᕕᐅᑎᔪᑦ ᐅᖅᓱᐋᓗᖃᕆᐊᖃᓐᓂᒻᒧᑦ ᐊᑯᓐᓈᓂ ᓇᓪᓕᕈᓐᓇᖅᑎᑦᑎᓪᓗᓂ. 

ᑕᐃᒫᑦᑕᐅᖅ ᓴᓂᕌᒍᑦ, ᐊᑭᑭᓪᓕᐊᒋᐊᕆᒐᔭᖅᑐᖅ ᐆᒻᒪᖅᑯᓯᐅᕆᔾᔪᑏᑦ ᐊᑭᖏᓐᓂᒃ ᐱᓪᓗᒍ ᐃᒐᓯᐅᑎᒧᑦ ᐊᐅᓚᐅᑎᖃᐅᑎᓄᑦ 

ᐆᒻᒪᖅᑯᓯᐅᕆᓂᖏᓐᓂᒃ ᓄᓇᕘᒥ ᐊᖅᐸᓯᕆᓗᓂᓗ ᐃᓯᐊᕿᔭᖏᓐᓂᒃ ᓯᓚᐃᓐᓇᒻᒧᑦ. 

ᐃᒥᒻᒧᑦ ᓯᒥᑦᑎᕆᔾᔪᑖ ᓴᓇᔭᐅᔪᖅ ᓂᕆᐅᒋᔭᐅᓂᖃᓲᖅ ᐊᕐᕌᒍᓄᑦ 100−ᓄᑦ ᐊᐅᓚᒃᑲᔭᓐᓂᐊᓂᒃ ᑭᖑᓂᐊᒍᑦ ᐊᖏᔪᒥᒃ 

ᓄᑖᕈᕆᐊᖅᑕᐅᔭᕆᐊᖃᓕᓪᓗᓂ ᓴᓂᕌᒍᑦ ᑕᑯᓪᓗᒍ 40−ᓄᑦ ᐋᕐᕌᒍᖃᕈᑎᖏᑦ ᐊᐅᓚᐅᑎᖃᕝᕕᑦᑕ ᐊᐅᓚᐅᑎᖏᑦ ᐊᑐᖅᑕᕗᑦ ᓄᓇᕘᒥ ᐅᓪᓗᒥ. 

ᐃᒥᒻᒧᑦ ᓯᒥᑦᑎᕆᔾᔪᑎᑦ ᐆᒻᒪᖅᑯᓯᓕᐅᕆᔾᔪᑎᖏᑦ ᐊᑭᑭᓐᓂᖅᓴᔾᔪᐊᖑᒋᓪᓗᑎᒃ ᐸᖅᑭᔭᕆᐊᖏᑕ ᐊᐅᓚᐅᑎᑦ ᐆᒻᒪᖅᑯᓯᐅᕆᔾᔪᑏᑦ ᓴᓂᐊᒍᑦ.  

ᐅᓪᓗᒥ ᓇᒦᓐᓂᕆᔭᖓ 
ᐅᓪᓗᒥᒧᑦ, ᑕᒪᐃᓐᓂᒃ ᐃᖃᓗᓐᓂ ᐃᒥᒻᒧᑦ ᓯᒥᑦᑎᕆᔾᔪᑎᖏᓄᑦ ᓴᓇᔭᐅᕙᓪᓕᐊᓂᖏᑦ ᓯᕗᓪᓕᖅᐹᒃᑯᑦ ᖃᐅᔨᓴᕈᑎᖏᑎᒍᑦ ᐱᔪᒥᓇᕈᑖ 

ᕿᒥᕐᕈᓇᕝᕕᖓᓃᑐᐃᓐᓇᖅᐳᑦ. ᑕᐃᑲᓂ ᐊᕐᕌᒍᐊᓂ 2005, ᖃᐅᔨᓵᖑᔪᑦ ᓇᓗᓇᐃᕆᓪᓗᑎᒃ ᓄᓇᖏᑕ ᐃᓕᖅᑯᓯᖏᓂᒃ ᓯᒥᑦᑎᕋᔅᓴᑦ 

ᓄᓇᒋᔭᖏᓐᓂᒃ ᐊᒻᒪᓗ ᑰᓐᓂᖏᑕ ᐃᒪᖅᑐᓂᖏᓄᑦ ᖃᐅᔨᓵᖑᔪᑦ 13−ᓂᒃ ᑰᖑᔪᓂᒃ ᐃᓗᐊᒍᑦ 100−ᑭᓛᒥᑕ ᐊᕙᑖᑕ ᐃᖃᓗᐃᑦ. 

ᑕᐃᑲᓐᖓᑦ ᑕᓪᓕᒪᓂᒃ ᐱᔪᒥᓇᓐᓂᓕᓐᓂᒃ ᓄᓇᓂᒃ ᓇᓗᓇᐃᕆᓪᓗᑎᒃ ᓯᒥᑦᑕᐅᕝᕕᖃᕈᒥᓇᖅᑐᑦ ᐆᒻᒪᖅᑯᓯᐅᕆᔾᔪᑎᔅᓴᒧᑦ. ᐃᓄᖏᓂᒃ 

ᑐᓴᕆᐊᕋᓱᐊᓕᖅᖢᑎᒃ ᑐᑭᓯᔭᐅᓇᓱᒃᖢᓂ ᖃᓄᑎᒋ ᑖᒃᑯᐊ ᓄᓇᖏᑦ ᐊᑐᖅᑕᐅᑎᒋᒻᒪᖔᑕ ᑭᒃᑯᑐᐃᓐᓇᓐᓄᑦ, ᐊᖑᓇᓱᑦᑎᓄᑦ, 

ᐃᒡᓗᕋᓛᖃᖅᑎᓄᑦ, ᐊᓯᖏᓄᓪᓗ ᐊᑑᑎᖃᓛᓄᑦ ᐃᓅᖃᑎᒌᒃᑯᑦ ᑮᓇᐅᔭᓕᐅᕋᓲᑎᖏᒍᓪᓗ ᐊᑦᑐᖅᑕᐅᒐᔭᖅᑐᑦ ᓄᓇᓕᖏᓄᑦ. 

ᐊᑯᓐᓂᐊᒍᑦ ᐊᕐᕌᒍᖏᑕ 2006 ᐊᒻᒪ 2008, ᖄᒃᑲᓐᓂᐊᒍᑦ ᐃᓗᐃᑦᑑᓂᓖᑦ ᖃᐅᔨᓵᕆᔭᐅᓕᖅᖢᑎᒃ ᓴᓇᔭᐅᔭᕆᐊᑐᓂᖏᓄᑦ, ᐊᕙᑎᐊᑕ 

ᓱᓇᒃᑯᑖᖃᓐᓂᐊᑕ ᖃᐅᔨᓴᕈᑎᖏᓄᑦ, ᐃᓄᐃᑦ ᖃᐅᔨᒪᔭᑐᖃᖏᒍᑦ ᑮᓇᐅᔭᖅᑑᑎᔅᓴᖏᑕᓗ ᑕᒪᐃᑕ ᓄᓇᐃᑦ ᐅᓄᕈᓐᓃᕋᓱᒃᖢᒋᑦ 

ᓂᕈᐊᕈᒥᓇᓐᓂᖏᑦ. ᖁᓪᓕᒃᑯᑦ ᕿᓂᖃᓯᐅᑎᒋᓪᓗᑎᒃ ᖃᐅᔨᒪᔨᑕᐅᔪᓂᒃ ᐃᑲᔪᕈᓐᓇᖅᑐᓂᒃ ᐆᒻᒪᖅᑯᓯᕆᔨᓄᑦ ᕿᒥᕐᕈᔭᐅᑎᖢᒋᑦ 

ᓯᕗᓂᐊᒍᑦ−ᑕᑯᓇᑦᑕᐅᔾᔪᑎᖏᑦ ᓴᓇᔭᐅᔭᕆᐊᑐᓂᖏᓄᑦ ᑮᓇᐅᔭᖅᑑᑎᔅᓴᖏᓄᓪᓗ ᕿᒥᕐᕈᐃᖁᓪᓗᒋᑦ. ᑕᐃᔅᓱᒪᓂ, ᖁᓪᓕᒃᑯᑦ ᓴᖅᑮᔭᖃᖅᖢᑎᒃ 

ᓯᒥᑦᑎᕆᓂᒻᒧᑦ ᑲᑎᒪᔨᕋᓛᓂᒃ ᓄᓇᓕᒻᒥ ᑭᒡᒐᖅᑐᐃᔨᓂᒃ ᑎᓕᔭᐅᓯᒪᓪᓗᑎᒃ ᕿᒥᕐᕈᖁᓪᓗᒋᑦ ᐊᑐᐃᓐᓇᑦ ᑐᑭᓯᐅᒪᔾᔪᑎᔅᓴᖏᑦ 

ᓇᓗᓇᐃᖅᓯᖁᓪᓗᒋᓪᓗ ᓂᕈᐊᕆᔭᒥᓂᒃ ᓄᓇᒥᒃ ᓴᓇᔭᐅᕝᕕᔅᓴᐅᔪᒥᒃ.  

ᐊᕐᕌᒍᐊᓂ 2008, ᕿᑭᕐᕆᔮᕝᕕᒃ ᐊᒻᒪᓗ ᓄᓐᖓᕉᑉ ᓂᒋᖓ ᓂᕈᐊᖅᑕᐅᓪᓗᑎᒃ ᓯᕗᓕᐅᕆᔭᐅᓪᓗᑎᒃ ᑕᑯᔅᓴᕈᕈᒥᓇᕝᕕᓖᑦ ᐃᓂᖏᓂᒃ 

ᑲᑎᖢᒋᒃ ᑕᒪᐃᓐᓂᒃ ᓴᖅᑮᒐᔭᓐᓂᖏᓄᑦ ᐊᐅᓚᓂᖃᑦᑎᐊᖅᑐᒥᒃ ᐊᖅᑮᓇᓱᐊᕆᓂᒻᒥᒃ ᐃᖃᓗᐃᑦ ᐊᕐᕌᒍᒐᓴᓄᑦ ᐆᒻᒪᖅᑯᓯᐅᕆᓂᒻᒧᑦ 

ᐊᑐᕆᐊᖃᓛᖅᑕᖏᓂᒃ: ᐊᑭᑭᓛᖅ ᐊᑭᔅᓴᕆᔭᖓ; ᓇᓪᓕᖅᓯᓯᒪᔪᖅ ᐅᓪᓗᒥᐅᔪᖅ ᓂᕆᐅᒋᔭᒧᓪᓗ ᓯᕗᓂᑦᑎᓐᓂ ᐆᒻᒪᖅᑯᓯᕆᓂᒻᒧᑦ 

ᐊᑐᕆᐊᓕᖏᓂᒃ; ᐊᖅᐸᓯᓛᖑᔪᒥᒃ ᐊᕙᑎᑦᑎᓐᓄᑦ ᐊᑦᑐᐃᓂᖃᕈᓐᓇᓐᓂᖏᓄᑦ.  

ᐊᕐᕌᒍᐊᓂ 2014, ᑖᓐᓇ ᐃᖃᓗᓐᓂ ᐃᒥᒻᒧᑦ ᐆᒻᒪᖅᑯᓯᐅᕆᔾᔪᑎᒥᒃ ᓴᓇᔭᐅᓂᖓ ᓄᖅᑲᖓᑲᐃᓐᓇᖅᑎᑕᐅᓕᖅᖢᓂ ᐱᔾᔪᑎᒋᓪᓗᒍ 

ᐊᖏᔪᐋᓗᒻᒥᒃ ᑮᓇᐅᔭᓂᒃ ᑐᖅᑯᐃᔭᕆᐊᖃᓐᓂᖏᓐᓄᑦ ᐱᒋᐊᕈᑎᔅᓴᖏᑕ ᓴᓇᔭᐅᒋᐊᕈᑖᓄᑦ ᐅᓪᓗᒥ ᖄᖐᔾᔪᐊᖅᓯᒪᔪᑦ ᖁᓪᓗᒃᑯᑦ ᑮᓇᐅᔭᑎᒍᑦ 

ᐱᕈᐃᕙᓪᓕᐊᔪᓐᓇᖅᑕᖏᓐᓂᒃ ᐊᑐᖅᑐᐊᕈᓐᓇᖅᑖᓂᓪᓗ.  

ᑮᓇᐅᔭᖅᑑᑎᔅᓴᖏᓄᑦ ᕿᒥᕐᕈᐃᓂᖅ 

ᐃᒻᒪᖄ $10 ᒥᓕᐊᓐ ᑖᓚᐃᑦ ᐊᑐᖅᑕᐅᓯᒪᓕᖅᑐᑦ ᑲᒪᒋᔭᖃᕈᑎᐅᔪᓄᑦ ᓯᕗᓪᓕᖅᐹᓄᑦ ᐊᕙᑖᑕ ᓱᓇᒃᑯᑖᖃᓐᓂᖏᓄᑦ ᖃᐅᔨᓵᖏᓪᓗ ᐃᒥᒻᒧᑦ 

ᓯᒥᑦᑎᕆᔪᒥᒃ ᓴᓇᕙᓪᓕᐊᓇᓱᓐᓂᒻᒥᒃ ᐱᒋᐊᕈᑎᖏᑦ ᑮᓇᐅᔭᖃᖅᑎᑕᐅᓪᓗᑎᒃ ᖁᓪᓕᒃᑯᑦ ᑎᒥᖁᑖᑕ ᑮᓇᐅᔭᓕᐅᕈᑎᖏᓐᓂᒃ ᑐᕌᒐᖃᖅᑐᑦ 

ᐱᖁᑎᔾᔪᐊᑦ ᓴᓇᔭᐅᓂᖏᓐᓄᑦ. ᐊᕐᕌᒍᐊᓄᑦ 2013 ᐱᖁᑎᔾᔪᐊᑦ ᐊᑭᔪᖅᑑᑎᖏᓄᑦ ᓇᓚᐅᑦᑖᒐᖏᑦ ᓴᖅᑮᓪᓗᑎᒃ ᐊᑭᔅᓴᖓᓂᒃ 

ᓯᕗᓪᓕᖅᐹᖓᑕ ᐊᕕᔅᓯᒪᓂᐊᓂᒃ ᐃᒥᒻᒧᑦ ᓯᒥᑦᑕᐅᕝᕕᐊᓂᒃ ᕿᑭᕐᕆᔮᕝᕕᒻᒥ ᐊᑭᖃᓪᓗᐊᖅᖢᑎᒃ $211.5 ᒥᓕᐊᓐᓂᒃ ᑭᖑᓪᓕᐊᓗ ᓄᓐᖓᕉᑉ 

ᓂᒋᖓᓂ ᐊᑭᖃᓪᓗᐊᖅᖢᓂ $144.5 ᒥᓕᐊᓐ ᑖᓚᓂᒃ. ᓇᓚᐅᑦᑖᕆᔾᔪᑎᑦ ᓴᓇᔭᐅᓂᔅᓴᖓᓄᑦ ᑐᓐᖓᒋᕗᑦ ᐊᑭᑦᑐᕆᐊᕆᔾᔪᑎᑦᑎᓐᓄᑦ 

ᐅᓪᓗᖁᑎᖏᑕᓗ ᓴᓇᔭᐅᕝᕕᖏᑕ ᓴᖅᑭᑕᐅᓂᖃᕝᕕᖏᓄᑦ.  

ᐊᕐᕌᒍᐊᓂ 2016, ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᔾᔪᐊᖓ ᐃᓱᒫᓘᑎᖃᖅᖢᓂ ᑖᓐᓇ ᐊᑐᖅᓯᒪᔭᖓ $10 ᒥᓕᐊᓐ ᑖᓚ ᐱᓯᒪᔭᖅ ᑮᓇᐅᔭᑦ 

ᐅᓂᒃᑳᖏᒍᑦ ᖁᓪᓕᒃᑯᑦ ᐃᖃᓗᓐᓂ ᐃᒥᒻᒧᑦ ᐆᒻᒪᖅᑯᓯᐅᕆᔾᔪᑎᒥᒃ ᓴᓇᔭᐅᓂᖓᓄᑦ ᐱᓕᕆᔭᐅᕙᓪᓕᐊᔪᒧᑦ ᓇᓪᓕᕆᔪᒥᒃ ᓴᓂᖅᑯᑦᑎᓂᖓᓂᒃ 

ᐊᑐᖁᔭᐅᔪᓂᒃ ᐱᖁᑎᔾᔪᐊᑦ ᓴᓇᔭᐅᔪ−ᐱᓕᕆᐊᖑᕙᓪᓕᐊᔪᑦ ᐊᐅᓚᓂᕆᔭᖏᑕ ᑮᓇᐅᔭᖃᕝᕕᖓᓂᒃ. ᑲᓇᑕᐅᑉ ᑕᒻᒪᖅᓯᒪᔪᖅᓯᐅᖅᑎᔾᔪᐊᖓ 

ᐊᑐᓕᖁᔨᓪᓗᓂ ᑮᓇᐅᔭᖃᕝᕕᖓ ᓴᓇᔭᐅᕙᓕᐊᔪᒧᑦ ᐅᓂᒃᑳᕆᔭᐅᔭᕆᐊᖃᓐᓂᖓᓐᓂᒃ ᐊᑭᑐᔪᖅᑑᑎᑦ ᐊᑭᓕᐅᑎᒋᓂᖓᓂᒃ. ᑮᓇᐅᔭᑦ 

ᐊᐅᓚᑕᐅᓂᖓᓄᑦ ᒪᓕᒐᖓ ᐱᔭᕆᐊᖃᖅᑎᑦᑎᓪᓗᓂ ᑮᓇᐅᔭᑦ ᑎᑎᖅᑲᑎᒍᑦ ᐲᔭᖅᑕᐅᔪᔅᓴᑦ ᐅᑎᔾᔮᖏᑦᑐᒥᒃ ᓇᓪᓕᐊᓐᓄᑐᐃᓐᓇᖅ 

ᐅᑎᔾᔮᖏᑦᑐᒧᑦ ᑎᑎᖅᑕᐅᓂᖓ ᐅᖓᑖᓅᖓᔪᖅ $20,000 ᒪᓕᒐᕋᓛᓕᐅᕆᔭᕆᐊᖃᓲᑦ. ᑖᒃᑯᐊ ᐊᑭᓕᐅᑎᕕᓃᑦ ᐃᓕᔭᐅᓂᑰᓪᓗᑎᒃ 

ᐅᓪᓗᒥᐅᔪᒧᑦ ᐃᓯᖅᐸᓪᓕᐊᔪᑦ ᑮᓇᐅᔭᑦ ᐊᑭᓕᒐᔅᓴᖏᓄᑦ, ᑭᓯᐊᓂᓕ ᓄᖅᑲᖓᓂᖓᓄᑦ ᑖᓐᓇ ᓇᓪᓕᖅᓯᓯᒪᔪᓐᓃᕆᔪᖅ ᑮᓇᐅᔭᑦ 

ᐅᓂᒃᑳᕈᑎᖏᒍᑦ ᐱᖁᑎᒋᔭᐅᓂᖓᓐᓂᒃ ᑎᒥᐅᔪᒧᑦ.  

ᑕᐃᒪᓕ ᑖᓐᓇ $10 ᒥᓕᐊᓐ ᐲᖅᑕᐅᓯᒪᓕᕋᓗᐊᖅᖢᓂ ᖁᓪᓕᒃᑯᑦ ᑮᓇᐅᔭᖏᓄᑦ ᐅᓂᒃᑳᖁᑎᒋᔭᖏᓐᓂᒃ, ᐊᑭᖃᐅᑎᖏᑦ ᓴᓇᔭᕕᓃᑦ 

ᐊᓯᐅᑐᐃᓐᓇᔾᔮᓐᖏᓚᑦ. ᐱᕙᓪᓕᐊᓂᖓ ᐃᒥᒻᒧᑦ ᓯᒥᑦᑕᐅᓯᒪᔪᒥᒃ ᐆᒻᒪᖅᑯᓯᐅᕆᔾᔪᑎᓕᐅᕆᓂᖅ ᐃᖃᓗᓐᓄᑦ ᑲᔪᓯᕗᖅ ᑕᒪᓐᓇᓗ ᓴᖅᑭᑕᐅᓂᑯ 

ᐃᑲᔪᐃᓂᖃᓐᓂᐊᖅᖢᓂ ᐊᓐᓂᓐᓇᓕᓪᓗᓂ ᐱᒋᔭᐅᔪᓂᒃ ᓯᕗᒧᐊᕆᓇᓱᓪᓗᒍ ᓴᓇᔭᐅᓂᔅᓴᕆᒐᔭᖅᑕᖓ. 

ᑮᓇᐅᔭᖅᑑᑎᖏᓂᒃ ᑕᒪᐃᓐᓂᒃ ᑕᑯᓇᓐᓂᖅ  

ᐊᖏᔪᔾᔪᐋᕌᓗᐃᑦ ᐅᑏᓐᓇᓲᑦ ᐆᒻᒪᖅᑯᓯᕆᔾᔪᑎᒧᑦ ᓴᓇᔭᐅᓂᕆᓲᖏᓄᑦ, ᓲᓪᓗᓕ ᑕᐅᑐᓐᖑᐊᖅᑕᖅ ᐃᖃᓗᓐᓂ ᐃᒥᒻᒧᑦ ᐆᒻᒪᖅᑯᓯᐅᕆᔾᔪᑎᒥᒃ 

ᓴᓇᔭᐅᓂᖓ, ᓴᖅᑮᕙᒻᒪᑕ ᐅᓄᖅᑐᒐᓴᓐᓂᒃ ᐃᓗᐃᑦᑑᒧᓂᒃ ᕿᒥᕐᕈᔭᕆᐊᓕᓐᓂᒃ ᓇᓗᓇᐃᕆᐊᓖᑦ ᓯᕗᓂᐊᒍᑦ ᐱᔪᒥᓇᓐᓂᕋᖅᑕᐅᓂᖏᑕ 

ᐆᒻᒪᖅᑯᓯᐅᕆᔪᓐᓇᓐᓂᖏᑦ. ᑖᒃᑯᐊ ᐅᓪᓗᒥ ᐊᑐᕇᖅᓯᒪᔭᖏᑦ ᑮᓇᐅᔭᑦ ᖁᓪᓕᒃᑯᑦ ᓵᓐᖓᔭᖃᓐᓂᑰᕗᑦ ᐱᒋᐊᕈᑎᓄᑦ ᐱᔪᒥᓇᓐᓂᐊᑕ 

ᓄᓇᖏᓄᑦ ᕿᒥᕐᕈᐃᓂᒻᒥᒃ ᖃᓄᑎᒋ ᑲᔪᓯᑦᑎᐊᕈᓐᓇᕋᔭᒻᒪᖔᑦ ᐃᒥᒻᒧᑦ ᓯᒥᑦᑐᐃᓯᒪᔪᒥᒃ ᐆᒻᒪᖅᑯᓯᕆᔾᔪᑎᒥᒃ ᓴᖅᑮᓂᐊᓪᓗᑎᒃ ᐃᖃᓗᓐᓂ. 

ᐅᓇ ᐊᓪᓕᖅ ᑕᑯᔭᔅᓴᖅ ᓴᖅᑮᔪᖅ ᖁᓪᓕᒃᑯᑦ ᐊᑐᖅᓯᒪᔭᖏᓐᓂᒃ ᐊᕐᕌᒍᑕᒫᖅ ᑖᔅᓱᒧᖓ ᐃᖃᓗᓐᓂ ᐃᒥᒻᒧᑦ ᐆᒻᒪᖅᑯᓯᐅᕆᔾᔪᑎᒥᒃ 

ᓴᓇᔭᐅᓂᖓᓄᑦ ᑮᓇᐅᔭᑦ ᐊᕐᕌᒍᖏᑦ ᐊᑐᖅᖢᒋᑦ.  

ᓴᓇᔭᐅᓂᐊᓄᑦ ᐊᑭᓕᖅᓲᑎᖏᑦ ᐊᕕᒃᖢᒋᑦ ᑮᓇᐅᔭᑦ ᐊᕐᕌᒍᖏᓐᓄᑦ  

2005-2006 $146,348.16 

2006-2007 $1,036,412.07 

2007-2008 $1,656,561.48 

2008-2009 $2,867,155.05 

2009-2010 $1,661,754.41 

2010-2011 $584,452.62 

2011-2012 $107,691.93 

2012-2013 $401,740.44 

2013-2014 $1,035,802.78 

2014-2015 $291,506.84 

2015-2016 $251,317.66 

 $10,040,743.44 

 

ᐅᓄᓐᓂᖅᓴᑦ ᖁᓪᓕᒃᑯᑦ ᐊᑭᓕᖅᓱᒐᖏᑦ ᓴᓇᔭᐅᔪᔅᓴᐅᑉ ᕿᒥᕐᕈᐃᔾᔪᑎᖏᓄᑦ ᐃᓗᐊᓃᑉᐳᑦ ᐸᓐᓈᖃᓐᓂᐅᑉ ᐃᓂᓪᓚᐃᓂᐅᓪᓗ ᐊᕕᒃᓯᒪᓂᐊᓄᑦ 

ᐊᑦᑐᐊᓂᓖᑦ ᐅᑏᓐᓇᓲᑦ ᐆᒻᒪᖅᑯᓯᐅᕆᔾᔪᑎᑦ ᓴᓇᔭᐅᓂᖏᓄᑦ. ᐅᓇ ᐊᓪᓕᖅ ᓴᖅᑮᒋᕗᖅ ᖃᓄᑎᒋ ᖁᓪᓕᒃᑯᑦ ᐊᑐᖅᓯᒪᓂᖃᓐᓂᖏᓐᓄᑦ 

ᑮᓇᐅᔭᖅᑎᒍᑦ ᐱᓕᕆᐊᖑᔪᓄᑦ ᐅᓪᓗᒥᒧᑦ ᐊᕙᑎᑦᑎᓐᓂ.  

 

ᓴᓇᔭᐅᔪᓄᑦ ᐊᑭᓕᐅᑎᕕᓃᑦ (ᐊᒡᒍᖅᓯᒪᔪᑦ ᐊᑭᓕᒐᔅᓴᖏᓄᑦ, ᐊᑭᖏᑕ ᐱᓕᕆᔭᐅᓂᖏᓄᓪᓗ)  

ᐊᑭᓕᒐᔅᓴᑦ ᐃᓂᖓ ᐊᑭᖏᑦ ᐱᓕᕆᔭᐅᓂᖏᑦ 

ᑮᓇᐅᔭᓕᐊᑦ 731,921.55  ᓴᓇᔭᐅᔪᒧᑦ ᑲᒪᔨᖓ, ᓴᓇᔭᒧᑦ ᑐᑭᒧᐊᒃᑎᖓ, ᐃᖅᑲᓇᐃᔭᖅᑎᖏᑦ ᓇᓄᓐᓂᓪᓗ 

ᐅᔾᔨᖅᓴᖅᑎᖏᑦ ᑮᓇᐅᔭᓕᐊᑦ (ᐅᖓᑕᐅᔾᔨᔪᑦ) 21,790.76  

ᐊᑐᖅᑕᐅᔪᔅᓴᐃᑦ 158,946.73  ᑕᒻᒫᕝᕕᐅᑉ ᐊᑐᖅᑕᖏᑦ, ᑎᑎᕋᕝᕕᐅᑉ ᐊᑐᖅᑕᖏᑦ, ᒑᓯᖓ, ᖁᓕᒥᒎᑉ ᐅᖅᓱᖓ, 

ᖃᐅᔨᓴᕈᑎᖏᑦ, ᓄᓇᒧᑦ ᐊᑐᕈᓐᓇᐅᑎᑦ ᐱᔪᓐᓇᐅᑎᖏᑦ, ᐃᒥᒻᒧᑦ ᓚᐃᓴᓐᓰᑦ, 

ᐊᑐᖅᑕᐅᔪᔅᓴᑦ ᑕᒻᒫᕝᕕᓕᐊᒧᑦ, ᖁᒻᒧᑦᑎᑕᒃᑯᑦ ᑕᓚᕘᑦ ᐊᑐᕈᑎᖏᓪᓗ 

ᐅᖄᓚᔾᔪᑎᑦ  

ᐅᓯᔭᐅᔾᔪᑎᖏᑦ 32,419.42  ᐊᑐᖅᑕᐅᔪᔅᓴᑦ ᐅᓯᔭᐅᔾᔪᑎᖏᑦ 

ᓇᕈᔾᔪᑎᑦ ᑐᔪᒻᒥᔾᔪᑎᖏᓪᓗ 184,700.69  ᖁᓕᒥᒎᑦ ᐊᖁᑎᖏᑦ ᑭᖑᕝᕕᖅᑕᓐᓂᖏᑦ, ᓄᓇᓕᓐᓂ ᑐᓴᕋᓱᐊᓐᓂᕗᑦ, ᐃᒥᒻᒧᑦ 

ᓯᒥᑦᑕᐅᓯᒪᔪᒧᑦ ᐆᒻᒪᖅᑯᓯᐅᕆᔾᔪᑦ ᓅᒃ, ᑲᓛᖠᑦ ᓄᓈᓂᑦ  
ᓂᕆᔾᔪᑎᑦ ᐊᓯᖏᓪᓗ 6,557.82  

ᓄᓇᒃᑰᕈᑦ & ᐅᖁᒪᐃᑦᑐᑦ ᐊᑐᕈᑎᖏᑦ 2,076,143.14  ᖁᓕᒥᒎᒻᒥᑦ ᐊᑐᕈᑏᑦ, ᐅᒥᐊᒻᒥᒃ ᐊᑐᕈᑏᑦ  

ᓴᓇᔾᔪᑎᓄᑦ (ᐊᔾᔨᒌᖏᑦᑐᑦ) 58,894.68  ᓅᑕᔅᓴᑦ ᑐᐱᐅᔭᑦ ᐃᓄᖃᕝᕖᑦ, ᑐᐊᕕᓐᓇᖅᑐᓄᑦ ᐊᑐᖅᑕᐅᔪᔅᓴᑦ 

ᑳᓐᑐᕌᑎᑦ ᐃᖅᑲᓇᐃᔭᕈᑎᖏᑦ 4,872,858.82  ᐃᓄᒃᑎᑑᓕᕆᔾᔪᑎᑦ ᐱᔨᑦᑎᕈᑎᑦ, ᐱᔫᒥᓴᐃᔾᔪᑎᑦ ᑐᓴᕈᑎᖏᑦ, ᐃᓅᖃᑎᒌᑦ − 

ᑮᓇᐅᔭᓕᐅᕈᓯᑦ ᐃᓱᒪᖃᐅᓯᖏᓄᑦ ᐊᐱᖅᓲᑎᑦ, ᐃᓄᐃᑦ ᖃᐅᔨᒪᔭᖏᓄᑦ 

ᖃᐅᔨᓵᑦ, ᐃᒪᐅᑉ (ᑕᕆᐅᑉ) ᐊᕙᑖᑕᓗ ᐊᑦᑐᖅᑕᐅᓂᖏᑦ/ᑐᓐᖓᕕᖏᑦ 

ᐆᒪᔪᖏᑕ, ᐱᔪᒥᓇᓐᓂᐊᓄᑦ ᖃᐅᔨᓴᕈᑏᑦ, ᐊᑭᑐᓂᔅᓴᖏᑕ ᐆᒻᒪᖅᑯᑎᑦ, 

ᐅᓂᒃᑳᑦ ᐸᓐᓇᑦᑕᐅᓂᖏᑦ, ᐃᒪᖅᑐᓂᐊᓄᑦ ᖃᐅᔨᓴᕈᑏᑦ, ᓴᓇᔭᔅᓴᐅᑉ 

ᐱᕙᓪᓕᐅᔾᔪᑎᖏᑦ ᐸᓐᓇᐅᑎᑦ, ᓄᓇᓕᓐᓂ ᑐᓴᕋᓱᐊᕈᑏᑦ  

ᑳᓐᑐᕌᑎᑦ ᐊᑐᖅᑕᖏᑦ  60,320.25  

ᑳᓐᑐᕌᑎᑦ ᓇᕈᔾᔪᑎᑦ ᑐᔪᒻᒥᔾᔪᑎᓪᓗ 246,425.75  

ᑳᓐᑐᕌᑎᑦ ᓂᕆᔾᔪᑎᑦ ᐊᓯᖏᓪᓗ 24,054.83  

ᐱᖁᑎᔾᔪᐊᓄᑦ ᑲᒪᒋᔾᔪᑎᖏᑦ ᐊᑭᑦ 1,565,709.00  ᓴᓇᔭᐅᔪᒧᑦ ᑲᒪᔨᐅᔪᓄᑦ ᐊᑭᖃᕈᑖ  

ᑲᑎᓕᒫᖅᖢᒋᑦ $10,040,743.44    

 

ᐅᖓᑖᓃᑦᑐᑦ ᕿᑎᐊᑕ ᐊᑭᓕᖅᓱᕆᐊᓕᒃ ᐊᑐᖅᑕᐅᓂᑰᓪᓗᑎᒃ ᑳᓐᑐᕌᓄᑦ ᖃᐅᔨᒪᔨᑕᓄᑦ ᐱᓕᕆᑎᑕᐅᓂᖏᓐᓄᑦ ᓯᕗᓪᓕᖅᐹᑦ ᖃᐅᔨᓴᕈᑎᑦ 

ᐱᔪᒥᓇᓐᓂᐊᓄᑦ ᖃᐅᔨᓴᕈᑏᑦ ᐊᐅᓚᔾᔭᒋᐊᕆᔾᔪᑎᖏᑦ ᐃᒥᒻᒧᑦ ᓯᒥᔅᓯᕝᕕᒻᒥᒃ ᓴᓇᓇᓱᓐᓂᒻᒥᒃ. ᐃᓚᖃᖅᖢᑎᒃ ᓄᓇᐃᑦ ᐅᐸᑦᑕᐅᑦᑕᓐᓂᖏᓄᑦ, 

ᖃᕆᓴᐅᔭᒃᑯᑦ ᓄᓇᓪᓚᕆᐊᓄᓪᓗ ᖃᐅᔨᓴᕈᑏᑦ, ᓇᐄᓴᐅᑎᖏᓂᒃ ᑲᑎᖅᓱᐃᓃᑦ, ᐊᕙᑎᒧᑦ ᐃᓅᖃᑎᒌᑦ− ᑮᓇᐅᔭᓕᐅᕈᑎᖏᓄᑦ 

ᕿᒥᕐᕈᔭᐅᓂᖏᑦ ᐊᓯᖏᓪᓗ ᐊᑦᑐᐊᓂᓖᑦ ᖃᐅᔨᓴᖅᑕᐅᓂᖏᑦ ᐃᓗᐃᑦᑑᔪᒥᒃ ᑐᑭᓯᐅᒪᔭᐅᔪᒪᓪᓗᑎᒃ ᐱᔪᒥᓇᕈᑎᖏᓐᓄᑦ ᓴᓇᔭᐅᕝᕕᐅᒍᑎᒃ 

ᐊᑦᑐᐃᓂᖃᕈᑎᖏᓪᓗ ᓴᓇᔭᐅᓐᓂᕈᓂ ᓄᓇᖓ.  

ᐅᓄᓐᓂᖅᓴᐃᑦ ᐊᑦᑐᐊᓂᓖᑦ ᐊᑭᖃᖅᑐᑦ ᑕᒻᒫᕝᕕᐊᓄᑦ ᖃᖓᑕᔾᔪᑎᖏᑕᓗ ᑳᓐᑐᕌᖃᖅᑎᑦ ᐊᑦᑐᐊᒋᓪᓗᓂ ᐃᓂᒋᔭᖏᓐᓄᑦ ᐃᒥᒻᒧᑦ 

ᓯᒥᕝᕕᖃᕈᒥᓇᖅᑐᑦ ᓄᓇᖏᑕ. ᐃᒥᒻᒧᑦ ᓯᒥᑦᑐᐃᕝᕕᐅᔪᒪᔪᑦ ᓄᓇᖏᑦ ᐊᖅᑯᑎᒃᑯᑦ ᑎᑭᑕᔅᓴᐅᓇᑎᒃ, ᑕᐃᒫᒃ ᖃᖓᑕᔪᒧᑦ ᐅᒥᐊᒃᑯᓪᓗ ᑭᓯᐊᓂ 

ᓇᕈᕝᕕᐅᑦᑕᖅᖢᑎᒃ ᑳᓐᑐᕌᖃᖅᑏᑦ ᓄᓇᖏᓐᓄᑦ ᐅᑎᒧᓪᓗ. ᐊᑐᖅᑐᐊᕈᑏᑦ ᖁᓕᒥᒎᓄᑦ ᐅᒥᐊᓐᓄᓪᓗ, ᐊᒻᒪᑦᑕᐅᖅ ᑎᓴᒪᓕᓐᓄᑦ ᓄᓇᖏᓄᑦ 

ᐊᑐᕋᔅᓴᓂᒃ, ᐊᑐᓚᐅᖅᑐᑦ ᑕᕝᕘᓇ. 

ᑳᓐᑐᕌᒃᑎᕗᑦ ᖁᓪᓕᒃᑯᓪᓗ ᐃᖅᑲᓇᐃᔭᖅᑎᖏᑦ ᐃᓛᓐᓂᒃᑯᑦ ᓄᓇᖓᓂ ᓇᔪᔅᓲᔭᕆᐊᖃᖃᑦᑕᓚᐅᖅᑐᑦ. ᐱᔾᔪᑎᒋᓪᓗᒍ ᑕᒪᓐᓇ ᓴᓇᔭᐅᓂᖓ 

ᓄᓇᐃᓐᓇᒦᖃᑦᑕᓚᐅᓐᓂᐊᓄᑦ, ᑕᒪᒃᑯᐊ ᐅᖅᑯᐃᕝᕖᑦ ᓲᓪᓗ ᓇᑉᐸᒐᐃᑦ ᑐᐲᓪᓗ ᓂᐅᕕᖅᑕᐅᓪᓗᑎᒃ ᐊᑐᕋᔅᓴᐅᓪᓗᑎᒃ ᑳᓐᑐᕌᒃᑎᓄᑦ, 

ᐃᖅᑲᓇᐃᔭᖅᑎᓄᑦ ᓴᓇᔾᔪᑎᖏᓄᓪᓗ ᐅᖅᑯᐃᕕᐅᓪᓗᑎᒃ ᐃᒥᒻᒧᑦ ᓯᒥᑦᑕᐅᕕᔅᓴᒥᒃ ᕿᒥᕐᕈᐃᔪᓄᑦ.  

ᐃᖅᑲᓇᐃᔭᕇᖅᑐᑦ ᖁᓪᓕᒃᑯᑦ ᓴᓇᔨᖏᑦ ᐃᓂᖓᓅᖅᖢᑎᒃ ᓴᓇᔭᐅᔫᑉ ᑲᒪᔨᐊᓄᑦ ᑐᑭᒧᐊᕆᔨᐅᓪᓗ ᐃᓂᖏᓐᓄᑦ. ᑖᒃᑯᐊ ᖁᓪᓕᒃᑯᑦ 

ᐊᓯᖏᓐᓂᒃ ᐃᖅᑲᓇᐃᔭᖅᑎᑦᑎᒋᓪᓗᑎᒃ ᐃᑲᔪᐃᔪᑦ ᑳᓐᑐᕌᒃᑎᓂᒃ ᐱᓕᕆᑎᓪᓗᒋᑦ ᓯᕗᓪᓕᖅᐹᖑᔪᓄᑦ ᖃᐅᔨᓴᕈᑎᓄᑦ ᓴᓇᔭᐅᔪᔅᓴᒧᑦ. ᑖᒃᑯᐊ 

ᑮᓇᐅᔭᓕᐅᖏᑦ ᐊᑦᑕᑕᖅᑎᑕᐅᓪᓗᑎᒃ ᐃᒥᒻᒧᑦ ᓯᒥᑦᑕᐅᔪᔅᓴᐅᑉ ᓴᓇᔭᐅᓂᐊᑕ ᐊᑭᓕᒐᔅᓴᖏᓐᓄᑦ.  

ᐊᓯᖏᑦᑕᐅᖅ ᐊᑭᓕᕆᐊᖃᓲᑦ ᓴᓇᔭᐅᔪᒧᑦ ᐃᓚᖃᕆᓪᓗᑎᒃ ᓴᓇᔨᓄᑦ ᐊᑐᖅᑕᐅᓲᓂᒃ ᓴᓇᔾᔪᑎᔅᓴᖏᓐᓂᓪᓗ, ᐅᓯᔭᐅᓂᖏᓐᓄᑦ, 

ᐱᔪᓐᓇᐅᑎᖏᓄᑦ ᓚᐃᓴᓐᓯᖏᓄᓪᓗ, ᑕᒻᒫᕝᕕᒻᒧ ᑎᑎᕋᕝᕕᒻᒥᓪᓗ ᐊᑐᖅᑕᐅᓲᑦ, ᐅᖅᓱᔅᓴᕆᔭᖏᑦ ᑐᓴᐅᒪᖃᑦᑕᐅᑎᖏᓄᓪᓗ, ᐊᒻᒪᓗ ᓄᓇᓕᒻᒥ 

ᑐᓴᕋᓱᐊᓐᓂᖏᑦ.  

ᐱᖁᑎᔾᔪᐊᓄᑦ ᐊᑭᓕᖅᓱᒐᓄᑦ ᐃᓕᔭᐅᓂᖏᑦ ᑮᓇᐅᔭᑦ ᐊᑦᑐᐊᓂᖃᖅᑐᑦ ᕿᑐᓐᖏᓐᓂᖏᑕ ᐊᑭᓕᒐᔅᓴᖏᓐᓄᑦ ᐊᒻᒪᓗ ᐊᑦᑐᐊᖏᑦᑐᑦ 

ᓴᓇᔭᐅᔪᒧᑦ ᑲᒪᒋᔭᐅᓂᖓᓄᑦ ᐱᔨᑦᑎᐅᑎᑦ ᖁᓪᓕᒃᑯᑦ ᐃᖅᑲᓇᐃᔭᖅᑎᖏᓄᑦ ᐱᓕᕆᔭᐅᓪᓗᑎᒃ. ᑖᒃᑯᐊ ᐱᔨᑦᑎᐅᑎᑦ ᐃᓚᖃᐅᖅᖢᑎᒃ 

ᐅᑯᓂᖓ ᐱᓕᕆᐊᓂᒃ ᓲᓪᓗ ᐸᐃᑉᐹᓕᕆᔭᐅᓂᖏᑦ ᓴᓇᔭᐅᔪᒧᑦ ᐊᑦᑐᐊᓂᓖᑦ (ᐊᑭᓕᒐᔅᓴᑦ, ᖃᖓᑦᑕᐅᑏᑦ, ᑳᓐᑐᕌᑦ, ᐊᓯᖏᓪᓗ).  

ᑮᓇᐅᔭᖃᖅᑎᑦᑎᔨᑦ  

ᒪᕐᕉᒃ ᑮᓇᐅᔭᖃᑎᑦᑎᔪᑦ ᑐᓐᓂᕆᔭᐅᓪᓗᑎᒃ ᑖᔅᓱᒧᖓ ᐃᖃᓗᓐᓂ ᐃᒥᒻᒧᑦ ᐆᒻᒪᖅᑯᓯᐅᕆᔾᔪᑎᒥᒃ ᓴᓇᔭᐅᓂᖓᓄᑦ ᒐᕙᒪᑐᖃᒃᑯᓐᓂ 

ᓄᓇᕘᓪᓗ ᒐᕙᒪᖏᓐᓂᒃ ᑲᑎᖅᖢᑎᒃ $2.1 ᒥᓕᐊᓐᓂᒃ. ᑲᓇᑕᐅᑉ ᐅᑭᐅᖅᑕᖅᑐᒧ ᐱᕙᓪᓕᐊᔾᔪᑎᓄᑦ ᑎᒥᖁᑎᖓ (ᑳᓐᓄᐊ) 

ᐊᖏᖅᓯᓪᓗᑎᒃ ᑮᓇᐅᔭᒃᑯᑦ ᐃᑲᔫᑎᓂᒃ ᑎᑭᐅᒪᔪᑦ $110,000 ᐊᕐᕌᒍᐊᓂ 2013 ᖁᓪᓕᒃᑯᑦ ᐃᒥᒻᒧᑦ ᕿᒥᕐᕈᐃᔾᔪᑖᓄᑦ 

ᓴᓇᔭᐅᓂᐊᓄᑦ ᒪᓕᒃᖢᒍ ᐊᑎᓕᐅᖅᓯᒪᔪᖅ ᐊᖏᕈᑖ. ᐊᕐᕌᒍᐊᓂ 2009, ᓄᓇᕘᑉ ᒐᕙᒪᒃᑯᖏᑦ ᑐᓂᓯᓪᓗᑎᒃ $2 ᒥᓕᐊᓐᓂᒃ 

ᑖᒃᑯᓄᖓ ᕿᑭᕐᕆᔮᕝᕕᒃ ᐊᒻᒪ ᓄᓐᖓᕉᑉ ᓂᒋᖓᑕ ᐃᒥᒻᒧᑦ ᓯᒥᑦᑕᐅᕝᕕᔅᓴᖏᓐᓄᑦ. ᑖᒃᑯᐊ ᑮᓇᐅᔭᑦ ᐊᑐᖅᑕᐅᓪᓗᑎᒃ ᐊᑭᓕᐅᑎᓄᑦ 

ᓯᕗᓪᓕᖅᐹᓄᑦ ᐱᔫᒥᓴᐅᑎᑦ ᖃᐅᔨᓴᕈᑎᖏᓄᑦ ᑖᒃᑯᓇᓂ ᓄᓇᐅᔫᓐᓂᒃ.  

ᑐᓂᓯᔪᖅ ᑮᓇᐅᔭᓂᒃ ᐊᑦᑎᒋᓂᖓ ᐊᕐᕌᒍᖓ 

ᑳᓐᓄᐊ     110,000   2013 

ᓄᓇᕘᑉ ᒐᕙᒪᒃᑯᖏᑦ     2,000,000   2009 

ᑲᑎᑦᑐᑦ ᓯᓚᑖᓂᑦ ᑮᓇᐅᔭᑦ     2,110,000  
 

 

ᐊᑭᓕᖅᓱᕈᑎᖏᑦ  

ᖁᓪᓕᒃᑯᑦ ᓴᖅᑮᕙᓪᓕᐊᔪᓐᓇᖏᒻᒪᑕ ᓈᒻᒪᑦᑐᒥᒃ ᑮᓇᐅᔭᖏᒍᑦ ᐱᕈᕈᑎᒋᔭᖏᓐᓂᒃ ᓴᓂᕝᕙᑦᑕᐅᔪᓐᓇᖅᑐᓂᒃ ᑮᓇᐅᔭᖁᑎᔅᓴᑦ ᓴᓇᓂᒻᒧᑦ 

ᐃᒥᒻᒧᑦ ᓯᒥᑦᑕᐅᓯᒪᔪᒧᑦ ᐆᒻᒪᖅᑯᓯᐅᕆᕝᕕᒻᒥᒃ ᐃᒻᒥᒃᑯᑦ ᑎᒥᐅᓗᑎᒃ ᐅᓪᓗᒥᓗ ᐱᖁᑎᔾᔪᐊᓄᑦ ᑮᓇᐅᔭᖁᑎᒋᔭᐅᓲᑦ ᑲᒪᒋᔭᖃᕋᓱᒃᖢᑎᒃ 

ᓇᑉᐸᖓᔪᓄᑦ ᐃᒐᓯᐅᑎᒧᑦ ᐆᒻᒪᖅᑯᓯᓕᕆᔾᔪᑎᖏᓄᑦ. ᖁᓪᓕᒃᑯᑦ ᐅᓪᓗᒥ ᑭᖑᕝᕕᕈᑎᔅᓴᓂᒃ 13−ᓂᒃ ᕿᓂᖅᑐᑦ 25 ᐊᐅᓚᐅᑎᖃᕝᕕᖏᓂᑦ. 

ᐊᐅᓚᐅᑎᖃᕝᕖᑦ ᓄᑖᕈᕆᐊᖅᑕᐅᓂᖏᑦ ᓯᕗᓕᐅᕆᔭᓂᒃ ᖁᓪᓕᖅᐹᖑᓕᖅᑐᖅ ᖁᓪᓕᒃᑯᓐᓄᑦ ᓄᓇᕘᒥᐅᑦ ᐅᓗᕆᐊᓇᖏᑦᑐᒥᒃ, 

ᖃᒪᒃᑲᓚᐃᓐᓇᖏᑦᑐᒥᒃ ᐊᑭᑐᓗᐊᓐᖏᑦᑐᒥᓪᓗ ᐆᒻᒪᖅᑯᓯᖃᕈᑎᖏᓐᓂᒃ. ᖁᓪᓕᒃᑯᑦ ᓯᕗᓕᐅᕆᓯᒪᕗᑦ ᓇᓪᓕᐊᒃ ᓄᓇᓖᑦ ᐊᐅᓚᐅᑎᖃᕝᕕᖏᑦ 

ᑭᖑᕝᕕᖅᑕᐅᓂᔅᓴᖏᓐᓄᑦ.  

ᑖᓐᓇ ᑯᐊᐳᕇᓴᐅᔪᖅ ᑮᓇᐅᔭᓂᒃ ᐱᓲᖑᔪᖅ ᐱᖁᑎᔾᔪᐊᑦ ᐊᑭᓕᖅᓲᑎᖏᓄᑦ, ᓲᓪᓗ ᐊᐅᓚᐅᑎᖃᕝᕖᑦ ᓴᓇᔭᐅᓂᖏᓄᑦ, ᑭᓯᐊᓂ ᑭᓪᓕᓕᒃ 

ᖃᓄᑎᒋ ᐊᑐᖅᑐᐊᕈᓐᓇᒻᒪᖔᑦ ᑮᓇᐅᔭᑎᒍᑦ. ᑖᓐᓇ ᑮᓇᐅᔭᖃᖅᑎᑕᐅᓂᖓ $10 ᒥᓕᐊᓐ ᓯᕗᓪᓕᖅᐹᑦ ᕿᒥᕐᕈᔭᐅᓂᖏᓄᑦ ᐃᖃᓗᐃᑦ  

ᐃᒥᒻᒧᑦ ᓯᒥᑦᑎᕆᕝᕕᓄᑦ ᑲᔪᓯᔪᓐᓇᓚᐅᖅᑐᖅ ᐱᓪᓗᒍ ᖁᓪᓕᒃᑯᑦ ᐊᑐᖅᑐᐊᕈᓐᓇᓐᓂᓄᑦ ᓄᓇᕘᑉ ᒐᕙᒪᒃᑯᖏᓐᓂᒃ. ᖁᓪᓕᒃᑯᑦ 

ᐊᑐᖅᑐᐊᕈᑎᖏᓄᑦ ᑭᒡᓕᖓ ᓇᓪᓕᖅᓯᓯᒪᔪᓐᓇᖏᑦᑐᖅ ᐊᑭᓕᐅᑎᖏᓐᓂᒃ ᐊᑦᑐᐊᔪᑦ ᑲᔪᓯᒋᐊᕆᓂᒻᒧᑦ ᓴᓇᔭᐅᓂᐊᓄᑦ ᓯᒥᑦᑕᐅᓯᒪᕝᕕᔅᓴᖓ.  

ᐊᑭᓕᖅᓱᐃᔨᑦ ᐆᒻᒪᖅᑯᑎᓄᑦ ᐊᑭᑦᑐᕆᐊᕆᓂᖓ ᓵᓐᖓᔭᔅᓴᐅᖏᒃᑭᓪᓗᓂ ᑮᓇᐅᔭᖃᖅᑎᓐᓇᓱᓪᓗᒍ ᐃᒥᒻᒧᑦ ᓯᒥᑦᑕᐅᕝᕕᔅᓴᖓ 

ᐆᒻᒪᖅᑯᓯᓕᐅᕆᕝᕕᒃ ᐱᔪᒥᓇᕆᔭᐅᓇᓂᓗ ᑮᓇᐅᔭᖃᖅᑎᑦᑎᒋᐊᖓᓂᒃ ᑖᔅᓱᒥᖓ ᐃᖃᓗᓐᓂ ᐃᒥᒻᒧᑦ ᐆᒻᒪᖅᑯᓯᐅᕆᔾᔪᑎᒥᒃ ᓴᓇᔭᐅᓂᓄᑦ. 

ᓄᓇᕘᑉ ᐊᑭᓕᖅᓱᐃᔨᖏᑦ ᐅᓪᓗᒥ ᐅᖁᒪᐃᑦᑐᖅᓯᐅᕇᒻᒪᑕ ᐆᒻᒪᖅᑯᑎᑦ ᐊᑭᑐᓛᖑᖃᑕᐅᓂᖏᓐᓄᑦ ᐊᓯᑦᑎᓐᓂ ᐊᒡᒍᖅᓯᒪᔪᓂᒃ 

ᐅᑭᐅᖅᑕᖅᑑᓪᓗ ᒐᕙᒪᖃᕝᕕᖏᓐᓂ ᑲᓇᑕᒥ. ᑖᒃᑯᐊ ᐊᑭᓕᖅᓱᐃᔨᑦ ᐅᖓᑖᓄᑦ ᐊᑭᓕᖅᓱᐃᑎᑕᐅᒍᑎᒃ ᑮᓇᐅᔭᓂᒃ ᐱᕈᐃᓇᓱᓪᓗᑎᒃ 

ᐊᖏᔪᐋᓗᓐᓂᒃ ᑲᑕᔅᓴᐃᓂᖃᕈᓐᓇᖅᑐᑦ ᓄᓇᕘᒥᐅᑦ ᑮᓇᐅᔭᖁᑎᒋᓲᖏᓐᓄᑦ.  

ᖃᔅᓯᒐᓚᐃᑦ ᑮᓇᐅᔭᖃᖅᑎᑦᑎᔪᓐᓇᖅᑐᑦ ᐃᓱᒪᓕᐅᕆᔾᔪᑎᑦ ᑕᑯᓇᑦᑕᐅᓯᒪᒋᕗᑦ ᓲᓪᓗ ᓄᓇᕘᑉ ᒐᕙᒪᖏᓂᒃ ᑮᓇᐅᔭᕈᑏᑦ, ᑲᓇᑕᐅᑉ 

ᒐᕙᒪᑐᖃᒃᑯᖏᓂᒃ ᑮᓇᐅᔭᖃᖅᑎᑕᐅᓂᖏᑦ ᓇᒻᒥᓂᖃᖅᑎᓪᓗ ᑮᓇᐅᔭᒃᑯᑦ ᑐᖅᑯᐃᓂᖏᒍᑦ. ᖁᓪᓕᒃᑯᑦ ᐊᔭᐅᖅᑐᐃᓯᒪᔪᑦ ᐱᓇᓱᒃᖢᑎᒃ 

ᐊᔅᓱᕈᖅᓯᒪᔪᑦ ᑲᑐᔾᔨᖃᑎᒋᔭᔅᓴᒥᓂᒃ ᐊᑭᓕᐅᑎᔅᓴᓄᑦ ᐊᖏᔪᐋᓗᓂᖓᓄᑦ ᑮᓇᐅᔭᖅᑑᑎᒋᒐᔭᖅᑕᖓ ᑖᔅᓱᒧᖓ, ᑭᓯᐊᓂᓕ, ᑖᒃᑯᐊ ᑮᓇᐅᔭᓂᒃ 

ᐱᓇᓱᓐᓂᖏᑦ ᑲᔪᓯᔪᓐᓇᓚᐅᖏᑦᑐᑦ.  

ᓄᓇᕘᑉ ᒐᕙᒪᒃᑯᖏᑦ 

ᓄᓇᕘᑉ ᒐᕙᒪᒃᑯᖏᑦ ᐊᐅᓚᓲᑦ ᐃᓱᖃᖅᑐᒥᒃ ᐊᑭᓕᔅᓴᒧᑦ ᑮᓇᐅᔭᑦ ᐊᑐᕈᓐᓇᖅᑕᖏᓐᓂᒃ ᑲᓇᑕᐅᑉ ᒐᕙᒪᑐᖃᖏᓐᓄᑦ ᐊᖏᖅᑕᐅᓲᑦ. 

ᖁᓪᓕᒃᑯᑦ ᓴᓂᕝᕙᒍᔾᔭᐅᓯᒪᔫᒐᓗᐊᑦ $200 ᒥᓕᐊᓐᓂᒃ ᐊᑭᓕᔅᓴᖅᑖᕈᓐᓇᓐᓂᐊᓄᑦ ᐊᑐᖅᑐᐊᕈᑎᒧᑦ ᐅᑎᕈᑎᒧᑦ ᑭᖑᕝᕖᓗᓂ ᐅᓪᓗᒥ 

ᐱᖁᑎᔾᔪᐊᑦ ᐊᑐᕆᐊᓕᖏᑕ ᓴᖅᑭᑕᖏᓄᑦ. ᐅᓪᓗᒥᐅᔪᖅ ᖁᓪᓕᒃᑯᑦ ᐊᒻᒪᓗ ᓄᓇᕘᑉ ᒐᕙᒪᒃᑯᖏᑦ ᐊᑐᐃᓐᓇᖃᖏᒻᒪᑕ ᓈᒻᒪᑦᑐᓄᑦ 

ᑮᓇᐅᔭᑦ ᓱᓇᒃᑯᑖᖏᓐᓂᒃ, ᑕᐃᒪᐃᓐᓂᑯᐊᓄᓪᓗ, ᑖᓐᓇ ᓄᖅᑲᖓᑎᑦᑎᔪᖅ ᓄᓇᕘᒥᒃ ᐃᒻᒥᒃᑯᑦ ᑮᓇᐅᔭᖃᑎᑦᑎᔭᕆᐊᖓᓂᒃ. 

ᐊᖏᓕᒋᐊᕈᑎᒍᓂ ᐅᓪᓗᒥ ᐊᑭᓕᒃᓴᖅᑖᕈᓐᓇᐅᑎᖓ ᓄᓇᕘᑉ ᒐᕙᒪᖏᑕ ᐱᕕᖃᖅᑎᑦᑎᒐᔭᖅᑐᖅ ᓄᓇᕘᒥᒃ ᐊᑭᓕᕈᓐᓇᖅᓯᓗᒍ 

ᑖᓐᓇ ᐃᖃᓗᓐᓂ ᐃᒥᒻᒧᑦ ᐆᒻᒪᖅᑯᓯᐅᕆᔾᔪᑎᒥᒃ ᓴᓇᔭᐅᓂᖓ.  

ᒐᕙᒪᑐᖃᒃᑯᑦ ᑲᓇᑕᒥ  

ᑕᕝᕗᖓᑲᐅᑎᒋ ᑐᖅᑯᐃᓂᖏᑦ ᑲᓇᑕᐅᑉ ᒐᕙᒪᑐᖃᒃᑯᖏᑦ ᐱᕕᖃᖅᑎᑦᑎᒐᔭᖅᑐᑦ ᖁᓪᓕᒃᑯᓐᓂᒃ ᑲᔪᓯᒋᐊᖓᓂᒃ ᓴᓇᔭᔅᓴᒥᒃ, 

ᐊᑦᑐᖅᑕᐅᖏᓪᓗᓂ ᓄᓇᕘᑉ ᒐᕙᒪᒃᑯᖏᑕ ᐊᑐᖅᑐᐊᕈᓐᓇᐅᑎᐊᑕ ᐃᓱᒋᔭᖓᑦ. ᖁᓪᓕᒃᑯᑦ ᐅᓪᓗᒥ ᕿᓂᒻᒥᔪᑦ ᒪᑐᐃᕈᑎᔪᓂᒃ 

ᑮᓇᐅᔭᖃᖅᑎᑕᐅᔪᓐᓇᓐᓂᐊᓄᑦ ᑲᓇᑕᐅᑉ ᒐᕙᒪᑐᖃᒃᑯᖏᑕ ᓴᖅᑭᓕᓵᖅᑕᖏᑕ ᑮᓇᐅᔭᖅᑑᑎᒋᓲᖏᒍᑦ ᐱᕕᖃᖅᑎᑦᑎᓗᑎᒃ 

ᑯᐊᐳᕇᓴᐅᔪᒥᒃ ᕿᓂᒃᑲᓐᓂᐊᕆᐊᒥᒃ ᐊᓯᖏᓐᓂᒃ ᑭᖑᕝᕕᓲᑦ ᐆᒻᒪᖅᑯᓯᐅᕆᔾᔪᑎᑦ ᓴᓇᔭᐅᓂᖏᑕ.  

ᓇᒻᒥᓂᖃᖅᑎᓂᒃ ᑮᓇᐅᔭᖃᖅᑎᑕᐅᓂᖓ 

ᐅᓄᖅᑐᐋᓗᐃᑦ ᒥᓕᐊᓐᖏᓂᑦᑐᓂᒃ ᑮᓇᐅᔭᓕᐅᓲᑦ ᐱᔅᓇᓰᑦ ᑯᐊᐳᕇᓴᐃᓪᓗ ᐱᓕᕆᕙᓪᓕᐊᓯᒪᕗᑦ ᐃᓅᖁᑎᒋᒥᓄᑦ ᐊᑦᑐᐊᔪᓂᒃ 

ᑮᓇᐅᔭᒥᓂᒃ ᑐᖅᑯᐃᖃᑦᑕᕈᒪᓪᓗᑎᒃ ᑲᒪᑦᑎᐊᕆᔪᑦ ᐱᒋᐊᕈᑎᖏᓂᒃ ᓲᓪᓗ ᐅᑏᓐᓇᓲᑦ ᐆᒻᒪᖅᑯᓯᐅᕆᔾᔪᑎᑦ ᓴᓇᔭᐅᓂᖏᑦ. ᑕᐃᒪᓕ 

ᑖᓐᓇ ᐃᖃᓗᓐᓂ ᐃᒥᒻᒧᑦ ᐆᒻᒪᖅᑯᓯᐅᕆᔾᔪᑎᒥᒃ ᓴᓇᔭᐅᓂᖓ ᓂᕆᐅᒋᔭᐅᕗᖅ ᓄᓇᖃᕆᐊᒥᒃ ᐃᖃᓗᓐᓂ 

ᐊᑭᑐᖏᓐᓂᖅᓴᐅᓕᓪᓗᓂ ᐱᔅᓇᓯᖃᖅᑎᓄᓪᓗ, ᓇᒻᒥᓂᓖᑦ ᑮᓇᐅᔭᒥᒃ ᑐᖅᑯᐃᔨᑦ ᐃᑲᔪᖅᑕᐅᒐᔭᕆᕗᑦ ᑮᓇᐅᔭᑎᒍᑦ, ᐃᓅᖃᑎᒌᑎᒍᑦ 

ᐊᕙᑎᒃᑯᓪᓗ ᐊᑦᑐᐃᖏᓐᓂᖓᓄᑦ ᐅᑏᓐᓇᓲᑦ ᐆᒻᒪᖅᑯᓯᐅᕆᔾᔪᑎᑦ ᓴᓇᔭᐅᓂᖏᓄᑦ ᓄᓇᕘᒥ. 

ᓴᓇᔭᐅᓂᔅᓴᖓ ᓯᕗᒧᑦ ᓅᑉᐸᓪᓕᐊᓇᓱᒃᖢᒍ  
ᑖᓐᓇ ᐃᖃᓗᓐᓂ ᐃᒥᒻᒧᑦ ᐆᒻᒪᖅᑯᓯᐅᕆᔾᔪᑎᒥᒃ ᓴᓇᔭᐅᓂᖓ ᓴᖅᑮᒐᔭᖅᑐᖅ ᐊᖏᔪᒥᒃ ᑮᓇᐅᔭᒃᑯᑦ ᐊᕙᑎᒧᓪᓗ ᐃᑲᔪᐃᔾᔪᑎᓂᒃ ᓄᓇᕘᒧᑦ 

ᓴᖅᑮᓗᓂᓗ ᓴᓗᒪᔪᒥᒃ, ᑲᔪᓯᑦᑎᐊᕈᓐᓇᖅᑐᒥᒃ, ᐊᑭᑐᓗᐊᓐᖏᑦᑐᒥᓪᓗ ᐆᒻᒪᖅᑯᑎᔅᓴᒥᒃ ᓄᓇᕘᒥᐅᓄᑦ. ᑖᓐᓇ ᓴᓇᔭᐅᓂᖓ ᐸᔾᔭᓪᓗᖓᒋᕗᖅ 

ᑲᓇᑕᐅᑉ ᒐᕙᒪᑐᓱᖃᒃᑯᖏᓐᓄᑦ ᑐᕌᒐᕆᔭᐅᔪᓄᑦ ᓴᓗᒪᔪᒃᑯᑦ ᐆᒻᒪᖅᑯᓯᐅᕆᔾᔪᑎᓂᒃ ᑕᑯᔅᓴᕈᐃᓪᓗᓂᓗ ᑲᓇᑕᐅᑉ ᐊᒡᒍᖅᓯᒪᔪᓪᓗ 

ᐊᖏᔫᓂᖏᓐᓂᒃ, ᑮᓇᐅᔭᖅᑐᔪᒃᑯᑦ ᑮᓇᐅᔭᓕᐅᕆᔾᔪᑎᒃᑯᓪᓗ ᐱᔾᔪᑎᖃᓐᓂᖓᓂᒃ, ᐊᒻᒪᑦᑕᐅᖅ ᐊᖅᐸᓯᕆᓂᖓ ᐃᓯᐊᕿᔭᑦᑎᓐᓄᑦ 

ᓯᓚᐃᓐᓇᒻᒧᑦ.  

ᑕᐃᒪᓕ ᓴᖅᑭᑐᐃᓐᓇᕆᐊᓕᒃ ᐃᒥᒻᒧᑦ ᓯᒥᑦᑎᕆᓂᖅ ᐆᒻᒪᖅᑯᓯᕆᔾᔪᑎᓄᑦ ᓴᖅᑮᓯᒪᔫᒐᓗᐊᖅ ᐊᕐᕌᒍᒐᓴᓄᑦ ᐃᑲᔪᐃᓂᖃᓐᓂᖓ ᓄᓇᕘᒧᑦ, 

ᑖᓐᓇ ᐃᖃᓗᓐᓂ ᐃᒥᒻᒧᑦ ᐆᒻᒪᖅᑯᓯᐅᕆᔾᔪᑎᒥᒃ ᓴᓇᔭᐅᓂᖓ ᐅᓪᓗᒥ ᓄᖅᑲᖓᕗᖅ. ᑕᐃᒪᓕ ᒪᕐᕉᒃ ᑐᑦᑕᕝᕕᖏᑦ ᓴᖅᑭᒋᐊᓖᒃ ᑖᓐᓇ 

ᑲᔪᓯᒋᐊᖅᑎᑕᐅᓂᐊᕈᓂ ᓯᕗᒧᓪᓗ ᐊᐅᓚᔾᔭᒋᐊᓐᓂᕈᓂ.  

ᓴᓇᔭᐅᓂᐊᓄᑦ ᑮᓇᐅᔭᖁᑎᔅᓴᖏᑦ  

ᑕᐃᑲᓐᖓᑦ ᐊᕐᕌᒍᐊᓂ 2013, ᑲᑎᓕᒫᖅᖢᒍ ᐊᑭᓪᓗᐊᖓ ᓴᓇᔭᐅᓂᖏᓄᑦ ᓇᓚᐅᑦᑖᖅᓯᒪᔭᐅᕗᖅ ᐃᒻᒪᖄ $356 ᒥᓕᐊᓐ ᑖᓚᓄᑦ 

ᑕᒪᐃᓐᓂᒃ ᓯᒥᑦᑐᐃᕝᕖᑦ ᓴᓇᔭᐅᓂᖏᓄᑦ. ᑮᓇᐅᔭᖁᑎᖏᑦ ᓴᓇᔭᐅᓂᖏᓄᑦ ᐊᖅᐸᓯᓛᖑᕗᖅ ᓇᓗᓇᐃᖅᓯᒪᔭᑦ 

ᑲᔪᓯᒋᐊᕆᔪᓐᓇᓐᓂᐊᓂᒃ. ᑕᐃᒪᓕ ᐊᔾᔨᒌᖏᑦᑐᓂᒃ ᐱᑕᖃᕋᓗᐊᖅᖢᓂ ᑮᓇᐅᔭᖅᑖᕝᕕᔅᓴᐅᔪᓂᒃ ᓇᓗᓇᐃᖅᑕᐅᔪᓂᒃ, ᑖᓐᓇ 

ᑮᓇᐅᔭᖃᕈᑖ ᑲᑐᔾᔭᐅᔭᕆᐊᖃᓐᓂᐊᕋᓱᒋᔭᕗᑦ ᓇᒻᒥᓂᖃᖅᑎᑦ ᐊᒻᒪ/ᐅᕝᕙᓗ ᑕᕝᕗᖓᓪᓚᕆᒃ ᑐᖅᑯᐃᓂᖏᑦ ᑮᓇᐅᔭᓂᒃ 

ᒐᕙᒪᑐᖃᒃᑯᑦ ᓄᓇᕘᓪᓗ ᒐᕙᒪᖏᑦ. ᐱᓕᕆᔭᐅᓂᖏᑦ ᒐᕙᒪᑐᖃᒃᑯᓂ ᑮᓇᐅᔭᖃᕈᑎᔅᓴᑦ ᑭᒃᑯᓕᒫᒃᑯᓪᓗ ᐊᖏᖃᑎᒌᒍᑎᓂᒃ 

ᐊᔪᓐᓇᖅᓯᒪᕗᑦ ᐅᓪᓗᒥᒧᑦ.  

ᑭᖑᓪᓕᖅᐹᖅ ᐱᔪᒥᓇᓐᓂᐊᓄᑦ ᕿᒥᕐᕈᔭᐅᔾᔪᑎᖏᑦ  

ᑭᖑᓪᓕᖅᐹᖅ ᐱᔪᒥᓇᓐᓂᐊᓄᑦ ᕿᒥᕐᕈᔭᐅᓂᖓ ᕿᒥᕐᕈᐃᔪᔅᓴᖅ ᐊᑦᑐᐃᓂᖃᓐᓂᐊᑕ ᐃᒥᒻᒧᑦ ᓯᒥᑦᑎᕆᕝᕕᒻᒥᒃ ᐃᒪᒻᒥᐅᑕᓄᑦ 

ᐆᒪᔪᖏᓄᓪᓗ ᐊᕙᑖᓄᓪᓗ ᓄᓇᐅᑉ ᑭᖑᓪᓕᖅᐹᖑᕗᖅ ᐊᑐᕆᐊᓕᒃ ᑲᔪᓯᒋᐊᕈᑖᓄᑦ ᓴᓇᔭᐅᔪᒪᔫᑉ ᐸᓐᓇᑦᑕᐅᓯᒪᓂᖓ ᒪᓕᓪᓗᒍ. 

ᑭᖑᓪᓕᖅᐹᖅ ᐱᔪᒥᓇᓐᓂᐊᓄᑦ ᕿᒥᕐᕈᔾᔪᑎᒋᔭᖏᑦ ᓇᓚᐅᑦᑖᖅᑕᐅᓯᒪᕗᑦ ᐊᑭᖃᕋᔭᖅᖢᑎᒃ $6.6 ᒥᓕᐊᓐ ᑖᓚᒥᒃ ᑎᑭᓪᓗᒍ 

ᑭᖑᓪᓕᐊ ᐱᔪᓐᓇᐅᑎᒧᑦ ᐊᓪᓗᕆᐊᓕᒃ.  

ᐊᖏᔪᒻᒪᕇᑦ ᓴᓇᔪᓕᕆᔾᔪᑏᑦ ᓴᓇᔭᐅᒨᑦ, ᓲᓪᓗ ᐊᑐᕈᒪᔭᐅᔪᖅ ᐃᖃᓗᓐᓂ ᐃᒥᒻᒧᑦ ᐆᒻᒪᖅᑯᓯᐅᕆᔾᔪᑎᒥᒃ ᓴᓇᔭᐅᓂᖓ, ᓴᖅᑮᓯᒪᕗᑦ 

ᐸᖅᑭᔭᖃᑦᑎᐊᓪᓗᑎᒃ ᐃᓱᒪᒋᔭᖃᑦᑎᐊᓪᓗᑎᓪᓗ ᐊᑐᕆᐊᖃᓐᓂᖏᓐᓂᒃ ᐸᓐᓇᐃᓕᕈᑎᒃ ᐃᓂᓪᓚᔅᓴᐃᓕᕈᑎᓪᓗ ᐊᒻᒪᓗ ᐅᓄᖅᑐᓂᒃ 

ᐊᖅᑮᐅᒪᔾᔪᑎᔅᓴᓂᒃ ᓴᓇᔭᐅᓂᖏᓄᑦ ᐊᑐᓕᕈᑎᖏᓄᓪᓗ ᐅᐊᔭᖁᑎᔅᓴᖏᑦ ᐱᖁᑎᖏᓪᓗ. ᑭᖑᓪᓕᖅᐹᑦ ᖃᐅᔨᓴᕈᑏᑦ ᕿᒥᕐᕈᐃᔾᔪᑎᖏᑦ 

ᓴᓇᔭᐅᓂᖓᓄᓪᓗ ᑮᓇᐅᔭᖁᑎᔅᓴᖏᓐᓂᒃ ᕿᓂᕆᓂᖅ ᕿᑎᐊᓃᓪᓚᕆᑦᑐᑦ ᑖᔅᓱᒪᐅᑉ ᐃᖃᓗᓐᓂ ᐃᒥᒻᒧᑦ ᐆᒻᒪᖅᑯᓯᐅᕆᔾᔪᑎᒥᒃ 

ᓴᓇᔭᐅᓂᖓᓄᑦ ᓯᕗᒻᒨᕆᓂᒻᒧᑦ.  

 

 


